
Útdráttur. 

 

Ritgerð þessi er lokaverkefni til B.Ed.-prófs við Kennaradeild Háskólans á Akureyri en með 

henni leitast höfundar við að svara rannsóknarspurningunni: „Hvernig er best að haga 

samskiptum kennara við foreldra gerenda eineltis?“ Ritgerðin skiptist í tvennt þar sem fyrri 

hlutinn er fræðileg umfjöllun um einelti, kennara og foreldrasamstarf og seinni hlutinn fjallar 

um rýnihópaviðtöl sem tekin voru við fimm starfandi kennara í tveimur skólum í einu af 

stærri sveitarfélögum hérlendis og skal því tekið tillit til þess hversu úrtakið var lítið. Engu að 

síður gáfu viðtölin mikilvægar og áhugaverðar upplýsingar er varða samskipti þessara kennara 

við foreldra gerenda og sýndu fram á að kennararnir nýttu sér allir svipaðar eða sömu lausnir 

til að vinna á eineltismálum. Kennararnir nefndu allir hversu nauðsynlegt væri að vera með 

gott bakland hvað varðar einelti og að vera vel undirbúnir fyrir fundi með foreldrum gerenda 

eineltis. Það mætti gera með því að safna saman þeim gögnum sem málið snerta og leita sér 

aðstoðar og stuðnings ef þannig bæri undir.  

Einelti er flókið fyrirbæri sem hefur fylgt manninum lengi og teygir anga sína víða en í 

ritgerð þessari verður rætt um einelti frá sjónarhóli grunnskólasamfélagsins. Erfitt getur reynst 

að vinna á eða gegn einelti og fellur sú vinna að miklu leyti á herðar kennara. Þeir kennarar 

sem tekin voru viðtöl við lögðu áherslu á þá staðreynd að eineltismál væru jafnmisjöfn og þau 

eru mörg og að oft gleymdist að jafnt gerendur sem þolendur eru skjólstæðingar kennarans og 

að skylda þeirra sé að bera hag beggja fyrir brjósti. Því er mikilvægt að skoða hvernig best 

megi haga samskiptum kennara við foreldra gerenda til að hægt sé að leysa úr eineltismálum 

sem koma upp innan grunnskólasamfélagsins á öruggan og skjótan máta. 

Abstract. 

The following thesis is the final assignment for a B.Ed. degree at the faculty of Education at 

the University of Akureyri by which the authors seek to answer the question: How should 

teachers approach and communicate with parents of bullies? This thesis is divided in two, the 

first part is a theoretical discussion of bullying, teachers and parent-teacher communication 

and the second part deals with the focus group interviews with five teachers at two schools in 

one of the larger municipalities in Iceland. It should be taken into account that the sample size 

was small. Nevertheless, the interviews gave important and interesting information 

concerning the interaction of these teachers with parents of bullies and showed that the 

teachers all used similar or the same solutions to resolve bullying incidents. The teachers all 

mentioned how important it was to have some sort of support and being well prepared for 

meetings with parents of bullies. That could be done by collecting documents concerning the 

cases and seeking help and support if needed. 

Bullying is a complex phenomenon that has accompanied mankind for a long time and 

is widely spread. In this thesis, bullying will be discussed from the perspective of elementary 

schools. It can be difficult to work on or against bullying and that work falls heavily on the 

shoulders of teachers. Those teachers who were interviewed stressed the fact that bullying 

incidents are as varied as they are many and that it is often forgotten that both the bullies and 

the victims are the teachers prótegés and that the teachers duty is to bear interest on both 

sides. It is therefore important to examine how best to conduct teacher communication with 

parents of bullies to be able to solve bullying incidents that arrise within the elementary 

school in the easiest and quickest way possible. 

Þakkarorð. 

Við viljum þakka fjölskyldum okkar kærlega fyrir alla veitta aðstoð við gerð 

þessarar ritgerðar en án þeirra aðstoðar hefði þessi ritgerð eflaust ekki litið dagsins 

ljós. 

 

Eins viljum við þakka Önnu Elísu Hreiðarsdóttur og Eddu Þorvaldsdóttur fyrir 

dýrmæta aðstoð. 

1. Inngangur 

Einelti er útbreitt og alvarlegt vandamál víða í samfélaginu. Einelti er flókið 

fyrirbæri hvar sem það kemur upp en hér verður sjónum beint að einelti í 

grunnskólum. Leitast verður við að svara eftirfarandi rannsóknarspurningu: 

Hvernig er best að haga samskiptum kennara við foreldra gerenda eineltis? Þá er 

fjallað um einelti almennt, skilgreiningu þess og afleiðingar. Hlutverk kennara 

verður skoðað sérstaklega sem og menntun kennara með tilliti til úrlausnar 

eineltismála. Ennfremur er fjallað stuttlega um tvær algengar eineltisáætlanir. 

Síðast en ekki síst er umfjöllun um rannsókn höfunda sem voru rýnihópaviðtöl við 

fimm starfandi kennara í tveimur skólum í einu af stærri sveitarfélögunum hér á 

landi.  

2. Einelti 

Einelti felst í því að einstaklingur verður endurtekið og í einhvern tíma fyrir 

neikvæðu og óþægilegu áreiti og getur ekki varið sig sjálfur. Sá einstaklingur sem 

fyrir áreitinu verður er í þessu samhengi kallaður þolandi en sá eða þeir 

einstaklingar sem áreitinu beita, gerendur. Einelti í stúlknahópum er um margt 

flóknara en einelti meðal drengja. Sú stúlka sem eina vikuna er þolandi getur verið 

gerandi þá næstu og því erfiðara við það að eiga (Nanna Kristín Christiansen, 

2011, bls. 119). Samskipti þolanda og gerenda einkennast þá jafnan af ójafnvægi 

valds sökum aflsmuna eða annars. Einelti hefur ýmsar birtingarmyndir, líkamlegt, 

andlegt og í gegnum rafræna miðla. Strákar eru líklegri til að beita líkamlegu 

einelti meðan stelpur nota duldari leiðir svo sem útilokun, baktal og fleira í þeim 

dúr (Fekkes, Pipjers og Verloove-Vanhorick, 2005, bls. 81; Olweus, 2005, bls. 3-

4; Þorlákur Helgason, 2009, bls. 3).  

 

2.1 Birtingarmyndir eineltis  

Mismunandi birtingarmyndir eineltis eru yfirleitt flokkaðar í þrennt, líkamlegt 

einelti (beint einelti), andlegt einelti (óbeint einelti) og rafrænt einelti. Í bók sinni 

Gegn einelti – Handbók fyrir skóla greina Sonia Sharp og Peter K. Smith (2000) 

einelti þó í annarskonar þrjá flokka en þeir eru líkamlegt, munnlegt og óbeint 

einelti þar sem munnlegt einelti er skilgreint sem niðrandi athugasemdir í garð 

þolanda sem geta falið í sér uppnefni og endurtekna stríðni. Í ritgerð þessari 

verður notast við þá skilgreiningu að einelti skiptist í þrennt, sem áður sagði, í 

líkamlegt, andlegt og rafrænt einelti (bls. 11). Bók Sharp og Smith (2000) var 

skrifuð á þeim tíma sem tölvur voru að hasla sér völl og rafrænt einelti því ekki 

komið. Síðan þá hefur rafrænt einelti bæst í hópinn og verða því gerð skil hér að 

neðan. Hér á eftir koma ítarlegri skilgreiningar á flokkunum þremur. 

 

 

 

 

  



  

5 

 

2.1.1 Líkamlegt einelti 

Talað er um líkamlegt einelti þegar um barsmíðar, hrindingar og spörk er að ræða 

sem og skemmdarverk á eignum þolanda. Slíkt líkamlegt einelti nær yfir 

skemmdarverk á  bókum, verkefnum, skólatöskum, hjólum, fötum og öðru sem 

þolandi á (Sharp og Smith, 2000, bls. 11). Þegar talað er um líkamlegt einelti er 

það oft skilgreint sem beint einelti þar sem það sést best og gerandi veður beint í 

verkið í stað fyrir að fara í kringum eineltið og draga það hugsanlega á langinn 

eins og á við um andlegt einelti. 

 Dan Olweus (2005) segir í einni bóka sinna að beint einelti einkennist af 

höggum og spörkum geranda á þolanda en einnig á andlegri niðurlægingu 

þolandans þar sem vopn geranda eru blótsyrði og niðurlægjandi athugasemdir 

(bls. 28). Hingað til hefur það sýnt sig að strákar beita mun oftar líkamlegu 

ofbeldi en stúlkur. Þrátt fyrir það ráðast stelpur oftar á aðra í hópum og eru mun 

lævísari við það. Fullorðnir verða því frekar varir við líkamlega ofbeldið sem 

drengir beita (Sharp og Smith, 2000, bls. 11-13). 

 Einkenni líkamlegs eineltis geta verið sýnileg en þá er einna helst að nefna 

marbletti, sár eða rifinn og skemmdan fatnað. Ennfremur er það sýnilegt ef 

skemmdarverk hafa verið framin á eignum nemanda. Oft getur einstaklingum sem 

verða fyrir barðinu á líkamlegu einelti reynst erfitt að útskýra sár eða áverka og þá 

er mikilvægt að foreldrar séu vel vakandi fyrir slíku (Guðjón Ólafsson, 1996, bls. 

30).  

 Í rannsókn sem Dan Olweus (1993) gerði í kringum 1990 kom fram að 

strákar væru líklegri en stelpur til að lenda í beinu einelti (bls. 18). Þó ber að 

varast að notast við of staðlaðar ímyndir hvað varðar gerendur og þolendur og 

muna að þó þessi einkenni séu algengust er ekki hægt að alhæfa neitt varðandi 

einelti þar sem það er mismunandi eftir atvikum og á það jafnt við um gerendur 

sem og þolendur (Sharp og Smith, 2000, bls. 14). 

 

2.1.2 Andlegt einelti 

Einelti getur verið miklu hlutlausari hegðun en að vera einungis líkamlegt ofbeldi. 

Dan Olweus (2005) benti á að einelti geti einnig verið það sem er kallað óbeint 

einelti. Með því á hann við að þolandi er útilokaður frá félagahópnum og/eða 

verður fyrir illu umtali (bls. 28). Þessi útilokun felur ekki í sér eins mikla 

árásarhneigð ef svo má segja og líkamlegt eða beint einelti heldur eru notaðar 

andlegar árásir sem fela sér í hunsun og útilokun (Daníel Reynisson, Halldór S. 

Guðmundsson, Hjördís Árnadóttir, Hrefna Friðriksdóttir, Sjöfn Kristjánsdóttir og 

Vanda Sigurgeirsdóttir, 2011, bls. 14) sem getur haft jafnmikil og jafnvel meiri og 

verri áhrif á þolanda en líkamlegt eða beint einelti.  

Munnlegt einelti felur í sér uppnefni, lítillækkandi athugasemdir, baktal og 

stríðni á kostnað þolanda. Óbeint einelti sést ekki eins mikið og líkamlegt einelti 

og heyrist ekki eins vel og munnlegt en veldur engu að síður jafn mikilli þjáningu 

hjá þolanda (Sharp og Smith, 2000, bls. 11).  

 

2.1.3 Rafrænt einelti 

Á síðasta áratug hefur aðgengi að netinu og notkun farsíma aukist svo um munar. 

Þetta aukna aðgengi hefur sína góðu kosti en það hefur líka verri hliðar. Ein þeirra 

er rafrænt einelti sem getur birst í notkun smáskilaboða (SMS), tölvupósta og á 

heimasíðum (Roland, 2002). Notkun þessara miðla getur verið nafnlaus og því 

geta gerendur áreitt þolendur án þess að vera í raun í beinu sambandi við þá. Þetta 

áreiti er ólíkt líkamlegu og andlegu einelti þar sem alltaf er hægt að rekja áreitið til 

einstaklings eða hópa en með notkun netsins er hægt að koma fram nafnlaust og 

stunda ítrekað einelti án þess að upp um gerandann eða gerendurnar komist. 

Gerendur þurfa í raun einungis að hafa aðgang að GSM-síma eða tölvu til að geta 

stundað rafrænt einelti auk þess að hafa fyrir viljann og hvötina til að kvelja og 

niðurlægja þolandann. Kvöl og niðurlæging þolanda birtist einna helst í óöryggi 

og kvíða sem stafar af því að vita ekki hver stendur fyrir eineltinu (Daníel 

Reynisson o.fl., 2011, bls. 15).  

Það sem einkennir helst rafrænt einelti er að það getur fylgt þolendum inn 

á heimili þeirra en það á sér yfirleitt stað utan skólans. Í hefðbundnu einelti 

(líkamlegu eða andlegu) er heimilið talinn öruggur staður þar sem þolandinn getur 

verið án þess að verða fyrir aðkasti gerenda (Daníel Reynisson o.fl., 2011, bls. 

15).  

Rafræna eineltið getur falið í sér að gerandi setur inn á netið mynd eða 

athugasemd sem allir geta séð. Slíkar myndir og athugasemdir er hægt að senda 

áfram með þeirri tækni sem til er í dag og auðvelt er að dreifa slíkum myndum á 

milli fjölda fólks, einungis með því að ýta á takka á lyklaborði. Þá kemur upp sú 

spurning hvort stök mynd eða athugasemd geti flokkast sem einelti þar sem sú 

skilgreining sem er viðurkenndust segir að einelti sé flokkað sem ítrekuð stríðni 

en ekki sem eitt einstakt atvik. En taka verður tillit til þess að með því að setja inn 

á netið mynd eða athugasemd er hún föst á netinu og hægt er að komast í tæri við 

hana hvar og hvenær sem er. Sé henni ekki eytt er hægt að koma reglulega inn á 

netið og halda áfram að setja niðrandi athugasemdir inn á netið og þannig halda 

eineltinu áfram, jafnvel í mörg ár (Daníel Reynisson o.fl., 2011, bls. 15-16).  

 En þar sem rafrænt einelti á sér yfirleitt stað fyrir utan skólatíma er hægt 

að sjá fyrir sér að skólakerfið afsali sér allri ábyrgð á því. Það getur þó ekki talist 

raunhæft þar sem einelti hefur víðtæk áhrif á þolendur og hefur þannig áhrif á 

starf innan skólans, til að mynda neikvæð áhrif á starfsanda innan 

nemendahópsins. Einnig hefur einelti, hver sem birtingarmynd þess er, áhrif á 

námsárangur þolenda og gæti þannig verið ein leið kennara til að sjá hvort 

einstaklingur er lagður í einelti, það er að segja, ef hann sýnir breytta frammistöðu 

í námsárangri (Daníel Reynisson o.fl., 2011, bls. 15-16).  

 Dan Olweus (2011) benti á að um 90% þeirra barna og unglinga sem verða 

fyrir einelti á netinu verða einnig fyrir annarskonar einelti, líkamlegu og andlegu 

og því væri mjög mikilvægt að líta á rafrænt einelti í því ljósi en ekki sem stök 

eineltisdæmi (Olweusarverkefnið gegn einelti, 2010). Hann telur því auðséð að 

skólasamfélagið megi ekki líta framhjá rafrænu einelti þar sem afleiðingar þess 

hafi áhrif á nemendur og á frammistöðu þeirra í skólanum. Því verður þó ekki 

neitað að ábyrgðin er ekki einungis mikil hjá skólunum heldur er hún einnig mikil 

hjá foreldrum nemenda, jafnt þolenda sem gerenda. Síðast en ekki síst er ábyrgð 

barnanna sjálfra mikil, jafnvel meiri en annarra (Olweusarverkefnið gegn einelti, 

2010).  

 

2.2 Einelti í íslenskum skólum  

Ársæll M. Arnarsson og Þóroddur Bjarnason birtu árið 2009 niðurstöður úr 

rannsókn þeirra um einelti og samskipti við fjölskyldu og vini meðal nemenda 6., 

8. og 10. bekkjar en þar kom í ljós að 8,8% nemenda í þeim grunnskólum sem 

rannsóknin náði yfir á Íslandi voru viðriðnir einelti á einn eða annan hátt. 

Nemendurnir voru þá þolendur, gerendur eða hvoru tveggja. Þar kom einnig fram 

að strákar væru tvöfalt líklegri en stelpur til að tengjast einelti. Í rannsókn þeirra 

kom einnig fram að með hækkandi aldri nemenda fækkar þolendum en hins vegar 

fjölgar gerendum. Sem dæmi segjast 1,6% nemenda í 6. bekk vera lögð í einelti 

einu sinni eða oftar í viku en einungis 0,6% nemenda í 10. bekk segjast vera lögð í 

einelti einu sinni í viku eða oftar (Ársæll M. Arnarsson og Þóroddur Bjarnason, 

2009 (bls. 19-20). Árið 2010 birtu Ársæll og Þóroddur niðurstöður rannsóknar 

sem þeir unnu ásamt Andreu Hjálmsdóttur fyrir Rannsóknarsetur forvarna við 

Háskólann á Akureyri. Rannsóknin sagði frá því að á Íslandi er einelti algengast 

meðal nemenda í 6. bekk. Ennfremur kemur fram að í þeim níu grunnskólum 

Akureyrarbæjar sem rannsóknin náði yfir sögðust að meðaltali 93% nemenda vera 

lausir við einelti (Andrea Hjálmsdóttir, Ársæll M. Arnarsson og Þóroddur 

Bjarnason, 2010, bls. 18-23).  

3. Afleiðingar eineltis 

Þrátt fyrir að einelti hafi verið viðurkennt og með því alvarleiki afleiðinga þess er 

einelti stórt og mjög raunverulegt vandamál í íslensku samfélagi (Daníel 

Reynisson o.fl., 2011, bls. 5) eins og mikið hefur komið fram í fréttamiðlum 

undanfarin ár. Það skal tekið fram að ekkert varðandi einelti getur talist algilt en 

hér á eftir verður hluta hugsanlegra og algengra afleiðinga eineltis lýst varðandi 

bæði þolendur og gerendur. 

 

3.1 Þolendur 

Áhrif eineltis á einstaklinginn geta verið mismunandi en engir tveir þolendur 

upplifa einelti á sama hátt (Sharp og Smith, 2000, bls. 11). Nemendur sem verða 

fyrir einelti eru mjög vansælir og getur skólavistin orðið þeim nánast óbærileg. 

Þeir nemendur sem verða fyrir einelti eru óhamingjusamari en aðrir og eftir 

langvarandi einelti fer sjálfstraust þolenda minnkandi og sjálfsmyndin brenglast. 

Þolendur eineltis þjást oftast af litlu sjálfstrausti og hafa neikvæða sýn á sjálfa sig 

og stöðu sína. Þau líta oft á sjálf sig sem mistök og líður eins og þau séu vitlaus, 

eru skömmustuleg og finnst þau óaðlaðandi. Fórnarlömb eineltis eru yfirleitt bæði 

kvíðnari og óöruggari en aðrir nemendur en kvíði þessi og óöryggi lýsir sér helst í 

því að þau eru varari um sig en ella, viðkvæm og oft verða fórnarlömb eineltis 

þögul (Olweus, 1993, bls. 32). Þögnin orsakast af hræðslu þolenda við gerendur 

og því ákveða þolendur fremur að þegja en að segja til dæmis frá eineltinu 

(Umboðsmaður barna, 1998, bls. 10). Þegar gerendur ráðast á þolendur bregðast 

yngstu þolendurnir oftast við áreitinu með því að gráta og í kjölfarið draga þeir sig 

í hlé en þetta á einnig við um marga eldri þolendur (Olweus, 1993 bls. 32). Það 

hefur einnig verið talið að einelti valdi þolendum svipuðum tilfinningum og hjá 

fórnarlömbum sifjaspella og pyntinga (Umboðsmaður barna, 1998, bls. 10). 

Þolendurnir eru langoftast einmana og yfirgefnir í skólanum. Yfirleitt eiga 

þeir ekki neinn góðan vin í bekknum sínum sem getur haft áhrif á félagslegan 

þroska þeirra til frambúðar(Olweus, 1993, bls. 32). Meðan á eineltinu stendur fara 

margir þolendur að ásaka sjálfa sig fyrir að það sé þeirra sök að vera lagðir í 

einelti, þeir séu að bjóða upp á það með hegðun sinni eða útliti. Þetta veldur 

þolendunum mikilli vanlíðan sem getur haft áhrif á einbeitingu og í kjölfarið 

námsárangur þeirra (Sharp og Smith, 2000, bls. 11-12).  

 Ein algengasta afleiðing langvarandi eineltis er streita og kvíði. Margir 

þolendur finna fyrir streitutengdum einkennum og þá er mikilvægt að foreldrar og 

kennarar séu vel vakandi og taki eftir þeim svo hægt sé að koma í veg fyrir 

varanlegan skaða. Streitueinkennin eru til dæmis haus- og magaverkur, martraðir 

og kvíðaköst. Þessi kvíði verður oft það mikill að þolendur kjósa fremur að mæta 

ekki í skólann af ótta við gerendurna og hætta jafnvel að fara út fyrir veggi 

heimilisins. Afleiðingar slíks langvarandi eineltis geta verið þunglyndi og kvíði á 

fullorðinsárunum. Í sumum tilvikum getur einelti jafnvel leitt til sjálfsvígs (Sharp 

og Smith, 2000, bls. 12). Því má sjá að einelti er alvarlegt og hefur langoftast 

einhverskonar langvarandi neikvæð áhrif og afleiðingar á þolendur þess. Dæmi 

um slíkar langvarandi afleiðingar eru til dæmis minna sjálfstraust, þunglyndi, 

lystarleysi, kvíði, einmanaleiki, skert einbeiting og höfnunartilfinning (Daníel 

Reynisson o.fl., 2011, bls. 16)  

 Mikilvægt er að allt sé gert til að koma í veg fyrir einelti. Með bættum 

samskiptum heimilis og skóla er hægt að koma í veg fyrir mikið af því einelti sem 

kemur upp. Samskipti milli foreldra og barna eru ekki síður mikilvæg. Ef 

nemendur treysta foreldrum sínum fyrir því að þeir verði fyrir aðkasti geta 

foreldrarnir tekið á þeim málum í samstarfi við skóla (Guðjón Ólafsson, 1996, bls. 

37). 

 

3.2 Gerendur 

Það sem helst greinir gerendur frá öðrum nemendum er yfirgangssemi og 

árásarhneigð sem beinist að samnemendum þeirra. Gerendur sýna þó ekki aðeins 

árásarhneigð gegn samnemendum heldur virðast þeir einnig sýna fullorðnum 

hana, hvort sem það eru foreldrar eða kennarar (Olweus,, 1993, bls. 34).  Þeir 

hegða sér einnig með þessum hætti gagnvart systkinum sínum (Tattum og 

Herbert, 1994, bls. 19).  

Gerendur hafa einnig jákvæðara viðhorf gagnvart ofbeldi og notkun þess 

en nemendur almennt og vilja beita ofbeldi, andlegu eða líkamlegu, til að hafa 

vald yfir öðrum. Gerendur sýna þolendum litla umhyggju og hafa yfirleitt góða 

sjálfmynd og gott sjálftraust. Oft hefur verið sagt að gerendur þjáist sjálfir af litlu 

sjálfstrausti sem þeir reyni að bæta upp með því að níðast á öðrum en samkvæmt 

rannsóknum Dan Olweus (1993) kom í raun hið gagnstæða í ljós. Gerendur hafa 

yfirleitt mjög gott sjálfstraust og þjást ekki mikið af kvíða eða óöryggi. Þessar 

niðurstöður má hins vegar ekki alhæfa yfir alla gerendur því til eru þeir gerendur 

sem eru bæði óöruggir og kvíðnir en um leið árásargjarnir (bls. 34). 

 Ef foreldrar, kennarar og aðrir fullorðnir aðhafast ekki á meðan á eineltinu 

stendur er mikil hætta á því að gerendur sjái þá hegðun sem þeir hafa sýnt, að nota 

ofbeldi og ógnanir til að hafa vald yfir öðrum, sem áhrifaríka leið til að fá sínu 

framgengt (Sharp og Smith, 2000, bls. 11-12). Í framhaldi af því hafa rannsóknir 

sýnt fram á að 60% gerenda í grunnskóla verði sakfelldir fyrir ofbeldisglæpi að 

minnsta kosti einu sinni fyrir 25 ára aldur og að 35-40% þeirra voru sakfelldir 

þrisvar til fimm sinnum á sama tíma (Olweus, 1993, bls. 36).  

 Gerendurnir sýna því mun frekar andfélagslega hegðun á fullorðinsárunum 

sem lýsir sér oft í því að þeir brjóta lög og lenda á sakaskrá. Í ljósi þessa er 

mikilvægt að foreldrar, kennarar og aðrir fullorðnir grípi nógu snemma inn í 

eineltið og þannig geti þeir komið í veg fyrir að samskipti gerenda við aðra í 

framtíðinni einkennist af valdbeitingu (Sharp og Smith, 2000, bls. 11-12).  

4. Grunnskólinn og einelti 

Í almennum hluta Aðalnámskrár grunnskóla er mikið lagt uppúr mannréttindum 

og lögð áhersla á að til að tryggja mannréttindi allra þurfi meðal annars að berjast 

gegn því ofbeldi sem í einelti felst (Mennta- og menningarmálaráðuneytið, 2011, 

bls. 11). Ennfremur kemur þar fram að í skólanum skuli nemendur læra að 

umgangast aðra og koma fram við nemendur sem og starfsfólk af virðingu. Friður 

til vinnu er meðal grundvallarréttinda nemenda og aðeins þannig hafi nemendur 

sem bestar forsendur til að náms og geti nýtt sér kennsluna til hins ítrasta. Þá skuli 

starfsfólk vinna að jákvæðum og góðum starfsanda, en góðan skólabrag megi telja 

til forvarna gegn einelti sem og öðru ofbeldi (Mennta- og 

menningarmálaráðuneytið, 2011, bls. 32). 

 

4.1 Kennarar og einelti 

Kennarar gegna veigamiklu hlutverki í starfi sínu en það er undirstrikað 

sérstaklega í Aðalnámskrá grunnskóla, nánar tiltekið kafla um fagmennsku 

kennara, með orðunum að „kennarar gegni lykilhlutverki í skólastarfinu. Gæði 

menntunar og árangur skólakerfisins byggist fyrst og síðast á vel menntaðri og 

áhugasamri fagstétt kennara ...“ (Mennta- og menningarmálaráðuneytið, 2011, bls. 

8). Kennarinn ber ekki síst ábyrgð þegar kemur að því að taka á eineltismálum en 

eins og kom fram hér að ofan er lögð á það nokkur áhersla að friður til vinnu í 

skólanum sé meðal grundvallarréttinda nemenda og það sé kennarans að veita 

nemendum sínum jákvætt, sanngjarnt og hvetjandi vinnuumhverfi (Mennta- og 

menningarmálaráðuneytið, 2011, bls. 8). Skyldur kennara gagnvart nemendum 

birtast ennfremur í samþykktum siðareglum Kennarasambands Íslands en þar 

segir að kennurum beri ávallt að sýna nemendum sínum umhyggju, virðingu og 

áhuga auk þess sem þeir skuli efla virðingu nemenda fyrir sjálfum sér sem og 

öðrum. Þá skulu þeir stuðla að góðum og hvetjandi starfsanda og síðast en ekki 

síst skulu kennarar vinna gegn hverju því ranglæti sem nemendur kunna að verða 

fyrir, svo sem einelti (Kennarasamband Íslands, 2011).  

 Sýnt hefur verið fram á að einelti hefur víðtækar og neikvæðar afleiðingar, 

jafnt á geranda sem þolanda, á líkamlega og andlega heilsu þeirra. Því verður seint 

hægt að leggja næga áherslu á að kennarar þekki til eineltis og hvernig bregðast 

skuli við þegar slík mál koma upp. Niðurstöður rannsóknar Fekkes og félaga frá 

árinu 2005 benda til þess að þar sem viðvera kennara sé í meira mæli í matsal og 

frímínútum sé minna um einelti. Ennfremur getur kennari haft þó nokkur áhrif á 

það hvort nemendur treysti sér til að tilkynna og ræða hegðun svo sem einelti (bls. 

88).  

 Lítið er til af rannsóknum á því hvaða skilning kennarar leggja í hugtakið 

einelti og þeim þáttum sem hafa áhrif á hvernig þeir bregðast við og taka á 

eineltisatvikum. Í rannsókn Mishna, Pepler, Scarcello og Wiener (2005) á tíu 

kennurum kom í ljós áhersla á það valdaójafnvægi sem í einelti felst auk þess sem 

meirihluti þeirra taldi að einelti væri viljandi. Kennararnir nefndu allir 

mismunandi birtingarmyndir eineltis en gerðu þó upp á milli þegar rætt var um 

alvarleika slíkra tilfella (bls. 724). Í ljós kom að túlkun kennara á eineltisatvikum 

og því hversu alvarleg þau væru hafði mikil áhrif á viðbrögð hans. Þeir kennarar 

sem tóku þátt í rannsókninni reyndust margir hverjir líta líkamlegt einelti mun 

alvarlegri augum en það óbeina og voru þeir því líklegri til að láta hið síðarnefnda 

óátalið (bls. 725). Þessi niðurstaða er nokkuð samhljóða niðurstöðu Bell, Craig og 

Leschied (2011) en kennarar í rannsókn þeirra reyndust skilgreina líkamlegt 

einelti sem alvarlegt umfram aðrar birtingarmyndir eineltis og voru þeir því 

ólíklegri til að taka á óbeinu einelti með viðeigandi hætti (bls. 26-27).  

 Fleiri þættir reyndust hafa áhrif á viðbrögð kennarans, alvarleiki atviks var 

til að mynda metinn útfrá því hvort þolandinn var talinn bera einhverja ábyrgð á 

því hvernig fór. Þá er átt við nemendur sem sýndu erfiða hegðun eða ögruðu 

jafnvel skólafélögum sínum og kölluðu ef til vill á neikvæða svörun. Í slíkum 

tilfellum var kennarinn ólíklegri til að bregðast við og taka á þeim sem hlut áttu að 

máli. Sú hugmynd sem kennarar höfðu gert sér af þolanda og geranda reyndist 

ennfremur hafa áhrif á viðbrögð þeirra við eineltisatvikum. Þá litu kennarar 

gjarnan til persónuleika, tengsla nemenda við skólafélaga sína, líðanar og jafnvel 

frammistöðu í námi. Nemandi sem virtist vel geta staðið fyrir máli sínu, átti vini, 

virtist líða þokkalega og hafði ekkert farið aftur í náminu var því síður tekinn 

alvarlega ef hann kvartaði undan einelti (Mishna o.fl, 2005, bls. 725-726). 

Hluttekning kennara með nemanda sem fyrir einelti varð hafði einnig áhrif 

á viðbrögð hans. Geti kennari sett sig í spor þolandans og séð hans hlið á málinu 

er hann mun líklegri til að bregðast við með viðeigandi hætti og taka á eineltinu. 

Kennararnir virtust engu að síður átta sig á að þótt eineltisatvik gætu í þeirra 

augum virst sakleysisleg væru þau alvarleg í augum þolandans (Bell o.fl., 2011, 

bls. 24; Mishna o.fl., 2005, bls. 726-727). Mishna og félagar (2005) komust 

jafnframt að því að kennarar sem sjálfir höfðu einhverja reynslu af einelti höfðu 

betri skilning á hvað í einelti fælist, væru frekar á varðbergi gagnvart duldu einelti 

og hvettu nemendur frekar til að láta vita ef eitthvað kæmi uppá (bls. 729). 

Litið hefur verið til áhrifa kynferðis kennara á viðbrögð þeirra við einelti 

og benda rannsóknir til að konur séu almennt líklegri til að bregðast við og taka á 

einelti (Bauman, Choi, Hutchinson og Yoon, 2011, bls. 323; Bell o.fl., 2011, bls. 

23-24). Eðli skólaumhverfisins virðist ennfremur geta haft áhrif á viðbrögð 

kennara við eineltisatvikum. Kennari sem kenndi í hverfi þar sem hlutfall 

einstæðra foreldra og félagslegra íbúða var yfir meðallagi taldi að þar sem meiri 

harka væri almennt á skólalóðinni gæti einelti gengið mun lengra en annars staðar 

áður en gripið væri inní. Annar kennari taldi þó að hlutfall eineltis væri svipað í 

ólíkum skólum, það væri aðeins duldara þar sem það virtist vera minna (Mishna 

o.fl., 2005, bls. 727). Hafa verður í huga að hér er að stærstum hluta um 

bandarískar rannsóknir að ræða og því óvíst hversu vel niðurstöður þeirra eiga við 

hér á landi. 

 

4.2 Menntun kennara 

Meirihluti þeirra kennara sem tók þátt í rannsókn Bell og félaga (2011) töldu 

kennaranámið ekki hafa undirbúið þá nægilega vel fyrir að taka á eineltismálum 

(bls. 26). Íslenskar rannsóknir gefa svipaða mynd því Vanda Sigurgeirsdóttir 

rannsakaði árið 2003 hvers konar fræðslu og þjálfun kennarar hefðu fengið í námi 

sínu um einelti, hver viðhorf þeirra til málaflokksins væru og hvernig þeim gengi 

að koma auga á og takast á við eineltismál. Niðurstöðum rannsóknarinnar voru 

gerð góð skil í grein eftir Vöndu sjálfa auk leiðbeinanda hennar Sifjar Einarsdóttur 

(2004) en þar kom meðal annars fram að kennurum fannst þeir alls ekki hafa 

fengið nægilega fræðslu um einelti og leiðir til að takast á við eineltismál í námi 

sínu. Kennarar töldu slíka fræðslu eiga að vera hluta kennaranámsins og lýstu 

vilja til að takast á við einelti en töldu sig skorta réttu verkfærin til þess. Kennarar 

töldu ennfremur þennan skort á þekkingu og þjálfun varðandi einelti það sem 

einna helst kæmi í veg fyrir að þeir tækju á því með fyllilega árangursríkum hætti 

(bls. 91). 

 Kennarar sem töldu sig ná árangri í úrvinnslu eineltismála lýstu þó mjög 

neikvæðum tilfinningum og miklu óöryggi á þessum vettvangi. Ekki síst lýstu 

kennararnir ákveðnum vanmætti þegar kæmi að því að greina og koma auga á 

einelti auk þess sem þeim fannst nemendur sínir ekki nógu duglegir að láta vita 

þegar einelti væri í gangi (Sif Einarsdóttir og Vanda Sigurgeirsdóttir, 2004, bls. 

92-93).  

 Sjöfn Kristjánsdóttir gerði árið 2011 sambærilega rannsókn í tengslum við 

meistaraverkefni sitt við Háskóla Íslands og niðurstöður hennar gefa í 

meginatriðum sömu mynd og rannsókn Vöndu. Kennarar töldu sig ekki hafa 

fengið nægilegan undirbúning í kennaranáminu til að takast á við eineltismál og 

lýstu því ennfremur að þeim fyndist vanta umfjöllun um samskipti við foreldra. 

Samskipti við foreldra eru vissulega stór hluti kennarastarfsins og sérstaklega 

mikilvæg þegar kemur að því að takast á við eineltismál (bls. 89). Þá leiddi 

rannsókn Sjafnar jafnframt í ljós að stuðningur samstarfsfólks virtist hafa meira að 

segja þegar kæmi að því að taka á eineltismálum en háskólanám þeirra (Sjöfn 

Kristjánsdóttir, 2011, bls. 94).  

Sérstaka athygli vekur að frá því að Vanda gaf út niðurstöður sinnar 

rannsóknar árið 2003 hefur lítið sem ekkert breyst í kennaramenntun til að mæta 

þessari þörf fyrir meiri fræðslu og þjálfun í að takast á við einelti þegar út á 

starfsvettvang er komið (Sjöfn Kristjánsdóttir, 2011, bls. 97). Þær Sif Einarsdóttir 

og Vanda Sigurgeirsdóttir (2004) höfðu einmitt á því orð í grein sinni að úrbóta 

væri þörf og veltu því upp hvort lenging kennaranáms væri ein þeirra leiða sem 

mætti fara og bæta þá inn í námið meiri fræðslu og þjálfun í eineltismálum (bls. 

93). Nú hefur kennaranámið verið lengt en ekki er komið á hreint hvort fræðsla 

um einelti og viðbrögð við því hafi verið aukin. 

 

4.3 Foreldrasamstarf 

Í almennum hluta Aðalnámskrár grunnskóla kemur fram að skólasamfélag hvers 

skóla sé samsett úr þremur hópum, nemendum, starfsfólki skólans og foreldrum 

og að einkar brýnt sé að þessum hópum takist að vinna vel saman. Lögð er mikil 

áhersla á að gagnkvæmt traust ríki í samstarfi heimila og skóla og að foreldrum sé 

gefinn kostur á að taka þátt í mótun skólasamfélagsins. Öflugt samstarf við 

foreldra er ekki síst talið góð forvörn gegn ýmsum uppákomum svo sem 

óæskilegri hegðun (Mennta- og menningarmálaráðuneytið, 2011, bls. 51). Í 

Aðalnámskrá grunnskóla er jafnframt komið inn á hversu mikilvægt er að 

upplýsingar berist greiðlega milli skóla og heimila og samvinna kennara og 

foreldra, er kemur að námi og kennslu, sé ein forsenda þess að árangur náist í 

skólastarfinu. Samkvæmt Aðalnámskránni er það skólanna að tryggja að slíkt 

samstarf komist á og sé viðhaldið meðan á skólagöngu barns stendur (Mennta- og 

menningarmálaráðuneytið, 2011, bls. 32). Í lögum um grunnskóla nr. 91/2008 

segir ennfremur að skóli og heimili skulu í sameiningu undirbúa nemendur fyrir 

þátttöku sína og líf í lýðræðisþjóðfélagi og því eigi samvinna að einkenna 

skólasamfélagið allt.  Joyce Epstein (2002) leggur á það mikla áherslu í umfjöllun 

sinni um samstarf við foreldra að skólar þurfi að vera fjölskylduvænir og 

fjölskyldurnar skólavænar, þannig megi brúa bilið sem stundum er milli skóla og 

heimila (bls. 10). Með þessu móti verður fjölskyldan hluti af skólanum og skólinn 

hluti af fjölskyldunni, skólarnir eru þá ekki aðeins stofnanir sem sjá um að kenna 

nemendum heldur athvarf þar sem nemendur fá tækifæri til að þroskast og rækta 

hæfileika sína (Nanna Kristín Christiansen, 2010, bls. 25-26). Kennari þarf að 

hafa í huga að hann er leiðtogi samstarfs um hvern nemanda, en það samstarf skal 

vera á jafnréttisgrunni og skal hann ennfremur leitast við að mæta hverju foreldri á 

þess forsendum (Nanna Kristín Christiansen, 2010, bls. 174). Til að byggja upp 

gagnkvæmt traust þarf kennari að vera duglegur að vera í sambandi og viðhalda 

góðum samskiptum við foreldra. Ríki gagnkvæmt traust verður jafnframt 

auðveldara að takast á við þau vandamál sem kunna að koma upp (Conderman, 

Drew, Hartman, Johnston-Rodriguez og Kemp, 2010, bls. 179). Hafa ber í huga 

að börn eru það dýrmætasta sem hvert foreldri á, foreldrar gleðjast af öllu hjarta 

þegar barni þeirra er hrósað og því sýnd umhyggja en geta að sama skapi upplifað 

gagnrýni á barnið sem gagnrýni á sig (Nanna Kristín Christiansen, 2010, bls. 172).  

 Þegar kemur að fundi með foreldrum þarf kennarinn að vera vel undir 

hann búinn. Kennari skipuleggur ytri ramma fundar, staðsetningu, tíma og jafnvel 

viðmið um tímalengd, þá þurfa markmið fundarins að vera ljós (Nanna Kristín 

Christiansen, 2010, bls. 174). Kennari verður að gæta þess að sýna foreldrum 

hlýlegt viðmót, það má þó ekki vera svo yfirdrifið að það komi í veg fyrir að ræða 

megi viðkvæm og erfið mál (Nanna Kristín Christiansen, 2010, bls. 173). Leggja 

ber áherslu á að kennari sé nærgætinn og geri sér grein fyrir því að viðfangsefnið 

geti að öllum líkindum verið viðkvæmt og komið illa við foreldra barnsins sem í 

hlut á (Conderman, Drew, Johnston-Rodriguez og Kemp, 2010, bls. 178). Kennari 

skal sýna foreldrum samkennd, gera sitt besta til að setja sig í þeirra spor og sýna 

tilfinningum þeirra skilning án þess þó að láta þær hafa áhrif á sínar eigin 

tilfinningar (Nanna Kristín Christiansen, 2010, bls. 186). Kennara ber að sýna 

foreldrum hreinskilni og láta þeim í té allar upplýsingar, þá ætti hann að leggja sig 

fram um að tala skýrt, forðast allt aukaflúr og noti hann kennslufræðileg hugtök 

verði hann að gæta þess að allir viðstaddir skilji hvað hann á við (Conderman, 

Drew, Hartman, Johnston-Rodriguez og Kemp, 2010, bls. 178-179). Viðmót 

kennara birtist ekki aðeins í því sem sagt er. Kennari verður jafnframt að gæta 

þess hvað hann tjáir með líkamanum öllum í gegnum líkamsstöðu, beitingu 

raddar, svipbrigði, þagnir og augnsamband (Nanna Kristín Christiansen, 2010, bls. 

187).  

 Kennari notar spurningar til að afla upplýsinga en ennfremur má nota þær 

til að staðfesta það sem sagt hefur verið, greina vanda og hvetja viðstadda til að tjá 

sig frekar. Til að samskipti beri sem mestan árangur verður kennarinn að gefa sér 

tíma til að hlusta á það sem foreldrarnir hafa fram að færa og sýna viðhorfi þeirra 

og skoðunum virðingu (Conderman, Drew, Hartman, Johnston-Rodriguez og 

Kemp, 2010, bls. 179; Nanna Kristín Christiansen, 2010, bls. 187). 

Verði nemanda á og hann brýtur reglur í skólanum er einkar brýnt að 

kennari skrái það og upplýsi foreldra sem fyrst, foreldrar geta þá látið honum í té 

nauðsynlegar upplýsingar sem gætu aðstoðað við úrlausn málsins. Þeim mun fyrr 

og betur sem kennari og foreldrar vinna saman að lausn vanda, þeim mun meiri 

líkur eru á að viðeigandi úrræði finnist (Nanna Kristín Christiansen, 2010, bls. 

222).  

Beri alvarlegan vanda að höndum og ræða þurfi viðkvæm málefni getur 

verið gott að kennari fái aðra starfsmenn skólans til að koma að málinu og sitja 

fundi. Þess ber þó að gæta að fjöldi fundarmanna á vegum skólans sé ekki 

yfirþyrmandi fyrir foreldri, einnig má bjóða foreldrum að taka einhvern með sér á 

fundinn til stuðnings (Nanna Kristín Christiansen, 2010, bls. 195). Þegar vandi 

barns er ræddur verður að hafa í huga að öll umræða um barnið er mun 

persónulegri í augum foreldranna en annarra sem að málinu koma. Um leið og 

kennari ræðir vanda barns skal hann jafnframt gera ráð fyrir að koma að lausn 

hans. Kennarinn ætti þá að hafa jákvæðnina að vopni auk þess sem mikilvægt er 

að einbeita sér að þeim vanda sem er til umræðu en alls ekki persónu barnsins sem 

um ræðir. Byrja þarf á að greina vandann og þá hvað veldur því að hann er 

viðvarandi, að því loknu er hægt að taka ákvörðun um næstu skref (Conderman, 

Drew, Hartman, Johnston-Rodriguez og Kemp, 2010, bls. 179; Nanna Kristín 

Christiansen, 2010, bls. 179-180 og 196). 

Kennari getur þurft að þurfa að vinna með foreldri sem einhverra hluta 

vegna sýnir ekki vilja til samvinnu, er í ójafnvægi eða hlustar ekki. Þá er brýnt að 

kennari sýni yfirvegun og leitist enn við að sýna aðstæðum foreldrisins skilning. Í 

slíkum tilvikum má bjóða viðkomandi að finna hentugri tíma til fundar, þegar 

betur standi á. Verði kennari fyrir gagnrýni verður hann að gæta þess að fara ekki 

í vörn heldur einbeita sér að því að hlusta og reyna að skilja þær tilfinningar sem 

liggja að baki hjá viðmælanda. Leita skal allra leiða til að koma á einhvers konar 

samstarfi, erfið samskipti bitna fyrst og fremst á nemandanum sjálfum. Skili 

tilraunir kennara engum árangri er næsta skref að biðja skólastjórnendur að koma 

að málinu og hlífa þannig kennaranum (Nanna Kristín Christiansen, 2010, bls. 

191-195). 

 

4.4 Eineltisáætlanir 

Í lögum um grunnskóla nr. 91/2008 kemur fram að hver grunnskóli skuli móta sér 

heildstæða stefnu um það hvernig koma eigi í veg fyrir ofbeldi af öllu tagi í starfi 

skólans. Þá skulu skólar jafnframt hafa skýra áætlun um það hvernig brugðist 

skuli við eineltisatvikum, stefna þessi birtist meðal annars í skólareglum hvers 

skóla. Samkvæmt almennum hluta Aðalnámskrár grunnskóla skal áætlun þessi 

vera hluti skólanámskrár hvers skóla og kynnt öllum þeim aðilum sem að 

skólanum koma, nemendum, foreldrum og starfsfólki skólans öllu (Mennta- og 

menningarmálaráðuneytið, 2011, bls. 46).  

Sú eineltisáætlun sem er algengust í skólum á Íslandi er kennd við Dan 

Olweus. Olweusaráætlunin miðar að því að skapa jákvætt skólaumhverfi fyrir 

nemendur sem einkennist af jákvæðni, hlýju, alúð og áhuga fullorðinna í garð 

nemenda. Helstu markmið Olweusaráætlunarinnar eru að draga sem mest úr 

einelti og annarri andfélagslegri hegðun. Það er einnig markmið hennar að vekja 

alla aðila í skólasamfélaginu til umhugsunar og vitundar um hvað hugtakið einelti 

merkir. Með áætluninni er vonast til vitundarvakning innan skólasamfélagsins 

verði til þess að allir sameinist um höfnun eineltis í hvaða mynd sem það kann að 

birtast (Olweus, 2005, bls. 26 og 27).  

Olweusaráætlunin gegn einelti á Íslandi er samstarfsverkefni fimm 

stofnana sem koma að menntun grunnskólabarna og skólunum sjálfum en þær eru: 

Samband íslenskra sveitarfélaga, Háskóli Íslands, Heimili og skóli, 

Námsgagnastofnun og Mennta- og menningarmálaráðuneytið. Olweusarverkefnið 

hófst á Íslandi árið 2002 og þá tóku 43 skólar um land allt þátt í að innleiða 

verkefnið. Ári seinna eða 2003 bættust tveir skólar í hópinn 

(Menntamálaráðuneytið, 2003) og árið 2008 hafði um helmingur allra íslenskra 

grunnskóla tekið þátt í verkefninu eða komið að því með einum eða öðrum hætti 

alls 85 skólar um land allt (Ragnar F. Ólafsson, 2008, bls. 4).  

Þó að markmið Olweusaráætlunarinnar sé að sporna við eða koma í veg 

fyrir einelti hefur hún mikil áhrif á önnur atriði. Þau atriði eru til að mynda 

skemmdarverk og skróp og dró mikið úr þessum þáttum á Íslandi eftir að 

Olweusaráætlunin var tekin í gagnið. Eftir innleiðingu Olweusaráætlunarinnar 

hérlendis fækkaði eineltismálum og bekkjarandinn batnaði til muna þar sem 

nemendum leið betur í skólanum. Í kjölfarið breyttist viðhorf nemenda til skólans 

og þeirra starfa sem voru þar innt af hendi mikið til hins betra. Þannig má segja að 

Olweusaráætlunin hafi gegnt forvarnarhlutverki innan skólans (Daníel Reynisson 

o.fl., 2011, bls. 22).  

Forvarnarhlutverk Olweusaráætlunarinnar myndi ekki virka sem skyldi ef 

ekki nyti við fræðslu í samræmi við hana og eftirfylgni. Hvað fræðsluna varðar er 

nemendum komið í skilning um hvað hugtakið einelti merkir og hvað felst í því, 

áhrif þess og hvernig birtingarmyndir þess eru. Nemendur eru einnig hvattir til að 

hafa alltaf samband við kennara eða aðra fullorðna innan skólans sem og til 

foreldra sinna ef þeir hafa grun um einelti innan skólans. Starfsfólk skólans sér 

síðan um að allir nemendur hafi reglur skólans á hreinu með áherslu á reglur sem 

varða einelti. Mikilvægt er að koma nemendum í skilning um að það sé öllum í 

skólanum til hagsbóta að skólareglur séu virtar. Fræðsla um skólareglur getur 

farið fram á reglulegum bekkjarfundum, þeir eru jafnframt vel til þess fallnir að 

styrkja bekkinn og efla samkennd innan hans (Daníel Reynisson o.fl., 2005, bls. 

22).  

Tækið sem allir skólar sem vinna eftir Olweusaráætluninni, auk fjölda 

annarra skóla sem nýta sér aðrar eineltisáætlanir, nýta sér er kallað 

Eineltishringurinn. Hann er myndræn túlkun á einelti þar sem hlutverk aðila eru 

staðsett varðandi eineltismál og er oft settur upp sem stórt veggspjald á áberandi 

stað í skólanum. Eineltishringurinn er einfölduð lýsing á einelti og varpar ljósi á 

átta mismunandi hlutverk sem hvert hefur sinn lit. Þolandinn stendur í miðju 

hringsins og er hvítur að lit, gerandinn stendur í hringnum umhverfis þolandann 

og hefur rauðan lit en gerandi er skilgreindur sem aðili sem hefur sjálfur 

frumkvæði að eineltinu ásamt því að taka virkan þátt í því. Næst koma 

meðhlauparinn, appelsínugulur að lit, en hann er virkur þátttakandi en hefur ekki 

frumkvæði að eineltinu. Stuðningsaðilinn er dökkgulur en hann styður eineltið án 

þess að vera virkur þátttakandi í því. Hlutlausi áhorfandinn er grár að lit, hann er 

einstaklingur sem sér hvað er að gerast en skiptir sér ekki af. Hugsanlegi 

verndarinn, ljósgrænn á lit, er á móti eineltinu og finnur hjá sér löngun til að 

hjálpa þolandanum en einhverra hluta vegna gerir það ekki. Síðastur en ekki sístur 

er verndarinn sem er dökkgrænn að lit. Hann er alfarið á móti eineltinu og hjálpar 

þolandanum eða reynir í það minnsta. Með notkun Eineltishringsins er hægt að fá 

nemendur til að hugsa um einelti á ígrundandi hátt þar sem þau læra hvaða 

hlutverki þau gegna varðandi einelti. Sé þessi hringur notaður á reglubundinn hátt 

þar sem nemendur læra ólík viðbrögð gagnvart einelti og hvaða hlutverk er hægt 

að finna þegar kemur að eineltinu (Daníel Reynisson o.fl., 2005, bls. 23). 

Starfsfólk skólans tekur þátt í umræðuhópum um einelti og eineltismál sem 

upp koma í skólanum sín á milli með það að markmiði að fræðast um einelti og 

hvað felist í því. Starfsfólk fær einnig fræðslu um hvernig taka megi með sem 

áhrifaríkustum hætti á eineltinu með markvissum aðgerðum. Ennfremur eru ýmsar 

kannanir lagðar fyrir nemendur til að fá upplýsingar varðandi stöðu eineltis í 

skólanum. Niðurstöður slíkra kannana eru síðar kynntar fyrir starfsfólki sem og 

nemendum og foreldrum (Daníel Reynisson o.fl., 2005, bls. 22). 

Hver skóli skal hafa sinn stýrihóp sem ber ábyrgð á framkvæmd 

aðgerðaráætlunarinnar innan skólans komi upp eineltismál. Hver skóli á að koma 

sér upp einstaklingsbundinni aðgerðaráætlun þar sem leiðum til lausna er lýst. 

Vinna stýrihópsins fer eftir mótuðu þróunarferli og skal hópurinn sjá um að kalla 

foreldra til fundar um eineltismál. Þessi hópur getur tekið ákvarðanir og lagt til 

úrbætur eða aðrar tillögur að breytingum varðandi þær vinnuaðferðir sem 

skólastarfsfólk notar. Hópurinn samanstendur af fulltrúa skólastjórnanda, fulltrúa 

kennara, námsráðgjafa, skólahjúkrunarfræðingi, tveimur stjórnendum 

umræðuhópanna, tveimur fulltrúum forráðamanna, tveim fulltrúum nemenda sem 

og fulltrúum dægradvala við skólann og þannig nær hópurinn að spanna fulltrúa 

flestra ef ekki allra sem koma að skólasamfélaginu (Daníel Reynisson o.fl., 2005, 

bls. 23). 

Annað kerfi sem notið hefur vinsælda hér á landi er School management 

training eða SMT til styttingar er upprunið í Bandaríkjunum, nánar tiltekið 

Oregon og er önnur útgáfa af Positive behaviour support eða PBS. SMT er 

heilsteypt stuðningskerfi og er því ætlað að bæta hegðun nemenda en það er gert 

með einföldum aðferðum sem hafa reynst árangursríkar. Þessar aðferðir geta falið 

í sér að starfsfólk skóla grípi inn í óæskilega hegðun og þeirri aðferð beitt á staka 

nemendur, bekki eða skólann allan í heild sinni. SMT er gott að nota meðfram 

viðurkenndum kerfum sem taka á forvörnum eins og til dæmis lífsleikni en 

markmið stuðningskerfisins er að skapa í skólum gott andrúmsloft þar sem öryggi 

er tryggt og velferð nemenda og starfsfólks höfð í huga. Nemendum og starfsfólki 

á að líða vel í skólanum. Það er gert með því að koma í veg fyrir eða draga úr 

óæskilegri hegðun nemenda og er lögð áhersla á að vinna með nemendum að því 

markmiði að bæta félagsfærni þeirra og umbuna nemendum fyrir að sýna jákvæða 

hegðun. SMT aðferðin er ein af fáum sem til eru sem taka til allra nemenda 

skólans og býður upp á stuðning fyrir alla nemendur hvort sem þeir þurfa mikinn 

eða lítinn (Daníel Reynisson o.fl., 2011, bls. 26).  

Viðbrögð starfsfólks sem vinnur undir þessu kerfi eru samhæfð þegar 

kemur að því að taka á nemendum sem sýna óæskilega hegðun. Starfsfólkið er 

þjálfað eftir stöðluðu kerfi SMT til að vinna í náinni samvinnu með fjölskyldum 

nemenda en lögð er áhersla á gott samstarf þeirra á milli. Notkun aðferðarinnar 

má helst lýsa sem inngripi skólastarfsfólks vegna óæskilegrar hegðunar einstakra 

nemenda, til dæmis þeirra sem verða uppvísir sem gerendur í eineltismálum 

(Daníel Reynisson o.fl., 2011, bls. 26-27). 

 Til að hægt sé að innleiða verkefnið í skólana þurfa 80% starfsmanna að 

vera samþykkir þeirri ákvörðun sem ræðst af þeirri kröfu að kennarar breyti 

starfsháttum sínum að einhverju eða öllu leyti í samræmi við kerfið. Þar skiptir 

miklu máli að skólastjórnendur séu virkir og jákvæðir gagnvart innleiðingu 

kerfisins til að aðstoða aðra starfsmenn, koma þeim inn í málin og sýna gott 



  

22 

 

fordæmi. Eins og er, starfa allir skólar í Hafnarfirði samkvæmt SMT aðferðinni og 

hefur það gengið vel en hún er notuð samhliða öðrum eineltisáætlunum eins og 

Olweusaráætluninni (Daníel Reynisson o.fl., 2011, bls. 27). 

 Meðal annarra leiða sem farnar hafa verið hér á landi má nefna jákvæðan 

aga og uppeldi til ábyrgðar. Ekki verður þó gerð nánari grein fyrir þeim að sinni. 

 

4.5 Kennarar og eineltisáætlanir 

 Rannsókn þeirra Pfeffer og Sairanen (2011), er laut að viðhorfi kennara til 

eineltis og viðbrögðum þeirra við slíkum atvikum, leiddi í ljós að eineltisáætlanir 

nýtist aðeins þegar kennarar þekkja vel til þeirra og hafa fengið viðeigandi 

fræðslu. Þeir kennarar sem höfðu fengið slíka fræðslu voru mun ólíklegri til að 

leiða hjá sér eineltisatvik af nokkru tagi. Þá reyndust þeir kennarar sem höfðu 

fengið þjálfun og fræðslu einnig svara því til að þeim hefði tekist að fást við 

eineltismál með árangursríkum hætti. Athygli vekur að þjálfun og fræðsla virtist 

hafa mun meira að segja en aldur kennaranna í starfi (bls. 338-339; Bell o.fl, 

2011, bls. 26). Í ljós hefur jafnframt komið að notkun eineltisáætlana er jafnframt 

háð því hversu mikla trú kennarar hafa á notagildi þeirra, hversu vel þær falla að 

skoðunum þeirra um einelti og hvernig þeim hugnast að grípa inní (Biggs, Dill, 

Fonagy, Twemlow og Vernberg, 2008, bls. 545).  

 Rannsókn Mishna og félaga (2005) leiddi ennfremur í ljós að meirihluta 

kennaranna töldu sig ekki fá nægilegan stuðning auk þess sem þá skorti tíma og 

úrræði til að takast á við einelti með fullnægjandi hætti. Þeir nefndu að viðbrögð 

við líkamlegu eða beinu einelti væru skýrt skilgreindar í handbók kennara í 

viðkomandi skóla en lítið væri þar að finna um hvernig bregðast skuli við óbeinu 

einelti. Þeim fannst þeir verr í stakk búnir að takast á við slík atvik (bls. 727-728). 

5. Rannsóknin 

5.1 Þátttakendur  

Þátttakendur starfa allir við grunnskóla í einu af stærri sveitarfélögunum á 

landsbyggðinni, þeir eru allir með grunnskólakennaramenntun og starfa sem slíkir 

auk þess sem einn þeirra gegnir jafnframt starfi deildarstjóra. Þessir tilteknu 

kennarar urðu fyrir valinu þar sem þeir búa allir yfir reynslu af úrlausn 

eineltismála og hefur farist það vel úr hendi að mati skólastjórnenda sinna. 

Þátttakendur voru af báðum kynjum, fjórar konur og einn karlmaður. 

 

5.2 Framkvæmd 

Undirbúningur rannsóknarinnar hófst við upphaf vorannar en þá var sótt um leyfi 

til fræðsluyfirvalda viðkomandi sveitarfélags, sjá fylgiskjal 1. Að leyfinu fengnu 

um miðjan marsmánuð höfðu rannsakendur svo samband við skólastjórnendur í 

fimm grunnskólum sveitarfélagsins, sjá fylgiskjal 2. Svör bárust frá þremur þeirra 

en lagt var upp með að hitta alls níu kennara í þremur skólum en sökum anna 

kennara hittu rannsakendur aðeins fimm kennara í tveimur skólum. Skólar þessir 

verða hér eftir nefndir Hellaskóli og Túnsskóli og rétt er að geta þess að í 

Túnsskóla er stuðst við aðferðir SMT en Hellaskóli er aðili að áætlun Olweusar 

gegn einelti. Útbúinn var viðtalsrammi sem innihélt 17 spurningar, sjá fylgiskjal 

3. Viðtölin fóru fram á vinnustað kennara, í báðum tilvikum í fundarherbergi þar 

sem fyrir voru hringborð og góð aðstaða. Viðtölin hófust með kynningu 

rannsakenda á sjálfum sér, rannsóknarspurningunni og fyrirkomulagi viðtalsins. 

Þá var þátttakendum jafnframt kynnt og þeir beðnir að undirrita skjal, þar sem 

fram komu upplýsingar um notkun viðtala og þátttakendum gert ljóst að þeim 

bæri ekki að svara þeim spurningum sem þeir treystu sér ekki til að svara. 

Ennfremur kom fram að viðtölin tækju að hámarki klukkustund, nafnleyndar yrði 

gætt og hljóðupptökum yrði eytt eigi síðar en 1. september, sjá fylgiskjal 4. Að 

viðtölum loknum fóru rannsakendur síðan aðeins í gegnum viðtölin og ígrunduðu 

og skráðu það sem vakti sérstaka athygli þeirra. Þá voru hljóðupptökurnar 

tölvufærðar og gögnin greind í nokkur þemu. 

6. Niðurstöður 

Kennarar sem tóku þátt í rannsókninni lögðu allir á það mikla áherslu að foreldrar 

væru upplýstir um hag barns síns í skólanum, ekki síst ef það lenti í vanda. Þeir 

töldu jafnframt allir einkar mikilvægt að kennarar væru í stöðugum og góðum 

samskiptum við foreldra en þá sé gagnkvæmt traust fyrir hendi og auðveldara að 

takast á við vanda sem kann að koma upp. Í skólunum tveimur var nokkuð lagt 

upp úr því að kennarar nytu stuðnings í erfiðum málum eins og eineltismálum. 

Kennararnir lögðu áherslu á sýna foreldrum gott viðmót og að hafa lausn á reiðum 

höndum þegar kæmi að fundi með foreldrum. Ennfremur vildu þeir hafa einhver 

gögn í höndunum þegar á fund væri komið, hvort heldur sem er skráningar úr 

Mentor eða niðurstöður líðankannanna. Umfram allt lögðu kennararnir áherslu á 

að eineltismál væru eins misjöfn og þau eru mörg og að oft gleymdist sú 

staðreynd að jafnt gerandi sem þolandi eru skjólstæðingar kennarans og honum 

því skylt að bera beggja hag fyrir brjósti. 

 

6.1 Grunur um einelti vaknar 

Kennarar Hellaskóla lögðu mikla áherslu á að foreldrar væru látnir vita um leið og 

grunur vaknaði um einelti eða eins og einn þeirra komst að orði: „Til þess að láta 

foreldrana vita, við erum að skoða barnið þitt“. Annar bætti við: „Opna á það, 

kannski ekki nefnt einelti, kannski kvartað undan barninu þínu“.  

Í Túnsskóla eru öll atvik, hversu léttvæg sem þau eru, skráð í Mentor en 

þegar um alvarlegri atvik er að ræða, svo sem ofbeldi af einhverju tagi, er hringt í 

foreldra og málin rædd í gegnum síma. Þegar slík atvik eru farin að mynda 

einhvers konar mynstur og grunur vaknar um einelti leggja kennarar gjarnan fyrir 

bekki sína svokallaðar líðankannanir. Líðankannanir eru spurningakannanir með 

stöðluðum spurningum og svörum, gerðar til að sjá hvernig nemendum í bekknum 

líður. Nemendur geta síðan svarað þeim bæði til að segja frá því hvernig þeim 

sjálfum líður en einnig geta þau notað líðankannanirnar sem tæki til að láta vita ef 

þau telja að einhver í bekknum sé fórnarlamb eineltis. Í slíkum tilfellum geta verið 

spurningar í könnuninni sem kanna hvort nemandi viti til þess að einhverjum líði 

illa í bekknum og þar er hægt að nafngreina þann einstakling auk þess sem hægt 

er að skrá hver það er sem er að stríða þeim eða þessum einstaklingi sem þau telja 

að lendi í einelti. Samkvæmt kennurunum hafa þessar líðankannanir komið upp 

um eineltismál samhliða því að þær eru í raun staðfesting á grun kennaranna en 

þeir hafa hugsanlega séð ákveðin mynstur myndast í nemendahópnum og þurfa 

einhverja sönnun til að hafa sterkari vopn gegn eineltinu, ekki síst ef foreldrarnir 

eru ósamvinnuþýðir. Einn kennaranna við Túnsskóla hafði nýverið unnið að 

eineltismáli í sínum bekk: „Þegar við lögðum fyrir líðankönnun bara núna í 

endann á ... þá fengum við mynstrið sem við vorum í raun og veru búin að sjá en 

þá erum við með það á blaði og þá köllum við foreldrana á fund og segjum: 

„Samkvæmt líðankönnun í bekknum eru margir nemendur sem segja að barnið 

þitt stríði.“Þú veist þá er svo erfitt fyrir foreldra að segja „Já en þetta er bara 

hann Siggi, hann er bara svo afbrýðissamur útaf þú veist.“ … „það kemur fram 

samkvæmt líðankönnun sem við erum búin að vinna úr ásamt námsráðgjöf 

skólans…“ þá erum við með eitthvað annað en bara tilfinninguna.“ Hér er rétt að 

hafa í huga orð Nönnu Kristínar Christiansen (2010) að þeim mun fyrr og betur 

sem foreldri og kennari vinna í sameiningu þeim mun líklegra er að viðeigandi 

lausn finnist (bls. 222). 

 Í Hellaskóla er öll vinnsla eineltismála háð samþykki þolandans, kennarar 

sækja þá leyfi til þolanda og foreldra hans áður en boðaður er fundur og málin 

rædd. Kjósi þolandi að veita ekki slíkt leyfi er ansi hætt við að illa vinnist úr 

málinu, slíkt gerist þó aðeins í undantekningartilfellum. Einn kennaranna í 

Hellaskóla minntist þó tilfellis þar sem eineltið fékk að ganga nokkuð lengi vegna 

þess að þolandi gaf ekki leyfi til að unnið yrði úr því, „... drengurinn sem varð 

fyrir eineltinu, hann vildi ekki, hann kærði sig ekki um það þannig að við ákváðum 

að láta hans ósk ráða, foreldrarnir beygðu sig líka undir hans ósk, þau vildu líka 

gera annað“. Viðkomandi kennara fannst málið ekki vinnast nógu vel þar sem 

tekið var mið af óskum þolanda.  

 

6.2 Undirbúningar fyrir fund 

Þegar boða skal fund er það gjarnan sett í hendur deildarstjóra í Túnsskóla, það er 

talið sterkara því þegar kallað er til fundar er málið orðið nokkuð alvarlegt. Einn 

kennara Hellaskóla kvaðst leggja sig fram um að kynna sér viðtalstækni fyrir 

fundi, til þess að vera betur undir fundina búin. Aðeins þannig væri hann tilbúinn 

að takast á við nánast hvaða uppákomur sem er: „... hvernig ég ætla að bregðast 

við ef þetta eða hitt gerist, ef foreldri fer að gráta, ef foreldri öskrar, ef foreldri 

hleypur út“. Kennarinn fór ekki ítarlegar í rétt viðbrögð. Sami kennari lagði á það 

nokkra áherslu að foreldrarnir væru jafnframt undirbúnir, búið væri að upplýsa þá 

um hvað stæði til að ræða á fundinum, hverjir kæmu til með að sitja fundinn og 

hvernig hann kæmi til með að ganga fyrir sig. Reyna að fá foreldra til samvinnu 

og finna lausnir. 

Kennarar skólanna tveggja eru sammála um að þegar til fundar er komið 

þurfi þeir að hafa eitthvað í höndunum, þetta geta verið færslur úr Mentor, 

niðurstöður líðankannana eða eitthvað slíkt. Kennari í Túnsskóla sagðist jafnframt 

hafa samband við aðra kennara sem kenna viðkomandi barni og safna þannig 

öllum þeim upplýsingum sem þurfa að koma fram á fundinum. „Ég tek 

náttúrulega saman allar skráningar frá öllum kennurum sem gerðar hafa verið á 

hann Sigga. Reyni að finna, er eitthvað mynstur í þessu? Og ég tala við 

samkennara mína sem kenna Sigga líka, áður en ég held fundinn. „Hafið þið 

eitthvað til málanna að leggja? Getum við gert eitthvað til að þetta sé svona eins 

og að skólinn tali sem ein heild“… safna þessum upplýsingum saman“. Einn 

kennara Hellaskóla segir ennfremur þau gögn sem kennari hafi í höndunum stjórni 

nokkuð framvindu samtals við foreldrana „…þegar maður boðar foreldra 

gerenda er maður búin að safna það miklum upplýsingum að maður getur bara 

farið yfir þær, þá er samtalið svona soldið formfast og maður getur nefnt dæmi og 

hérna hvað er í gangi“.  

Þegar kennari hringir í foreldra getur það skapað mikinn kvíða hjá 

kennaranum og þá sér í lagi þegar hann er nýr í starfi. Einn kennari í Túnsskóla 

sagði þetta um reynslu sína af slíkum símtölum og viðtölum: „…ef ég treysti mér 

ekki í fundinn, sem getur alveg verið, þetta er foreldri sem ég er hrædd um að 

valti hreinlega yfir mig, sem var kannski meira þegar ég var ungur nýútskrifaður 

kennari ég skal alveg viðurkenna það.” Treysti kennarinn sér ekki til að hringja 

getur hann beðið deildarstjóra eða skólastjóra um það og með því er einnig 

kominn meiri þungi í málið. Afar brýnt er að kennarar njóti stuðnings þegar 

kemur að erfiðum málum eins og eineltismálum. Eins og kom fram í niðurstöðum 

rannsóknar Sjafnar Kristjánsdóttur (2011) töldu kennarar stuðning samstarfsfólks 

hafa meira að segja þegar kom að því að vinna í eineltismálum en sú fræðsla sem 

þeir höfðu fengið í kennaranámi sínu (bls. 94).  

Kennararnir úr Túnsskóla voru sammála um að þegar að slíkum símtölum 

kæmi þyrfti viðkomandi kennari eða starfsmaður skólans sem hringir heim að 

undirbúa sig, ekki síst andlega. Þegar hringt er heim þarf að fara mjög fínt í málin 

og gæta þess að setja sig ekki á háan hest gagnvart foreldrinu með því að gæta 

málróms og orðalags. Kennari skal tala rólega en ákveðið við foreldrið og reyna 

að útskýra alvarleika málsins án þess að dæma barnið of hart eða æsa sig um of. 

Þetta er mikilvægt til að fá sem best samstarf og viðmót frá foreldrunum þegar 

kemur að viðtalinu og gæti það skipt sköpum í úrvinnslu eineltismála. Eins og 

Nanna Kristín Christiansen (2011) segir geta foreldrar upplifað það sem mikið 

persónulegt hrós fyrir sig þegar börnum þeirra er hælt en um leið finnst þeim hið 

gagnstæða vera mikil gagnrýni á þau sjálf og með því verður viðmót foreldranna 

ekki hið ákjósanlegasta (bls. 172).  

Best er að byrja á að kynna sig og eins og einn kennari úr Túnsskóla 

orðaði það, veiða upplýsingar frá foreldrum sem gætu útskýrt hegðun barns þeirra. 

Það gera þeir með því að spyrja spurninga á borð við; Hefur barninu þínu liðið illa 

upp á síðkastið? Hefur barnið þitt sagt þér frá einhverju sem hefur komið upp á í 

skólanum? Hefur barnið þitt sýnt hegðun sem er ólík því sem það hefur sýnt 

hingað til? Með þessum spurningum og svörum við þeim er kennarinn að útbúa 

ákveðinn grunn sem hægt er að byggja framhald símtalsins og viðtalið á. Ekki má 

þó alltaf gera ráð fyrir því að þolandanum líði eitthvað illa, honum gæti liðið mjög 

vel og verið ánægður með framkomu sína og árangur. Næst verður kennarinn að 

segja frá atvikinu en gæta þess að sýna foreldrinu skilning en um leið vera 

nægilega ákveðinn til að skilaboðin komist áleiðis og til að foreldrið skilji alvöru 

málsins. Þegar þeim upplýsingum hefur verið miðlað til foreldrisins er það boðað 

á fund þar sem þetta mál verður rætt til hlítar og reynt að komast til botns í því 

hvað hafi valdið umræddri hegðun hjá barninu. 

Kennarar beggja skóla voru sammála um að það væri mjög brýnt að vera í 

stöðugum og góðum samskiptum við foreldra því þá sé svo miklu léttara að vinna 

saman þegar eitthvað kemur uppá. Kennari í Hellaskóla komst svo að orði; „Við 

leggum náttúrulega mikla áherslu á að kennarar séu í mjög góðu og virku 

samstarfi við foreldrana, þannig að ef það kemur eitthvað upp, þá er ekkert mál 

að taka upp símtól og segja þú veist, „Hann Siggi þinn, það er eitthvað í gangi, ég 

held hann sé ekkert alltof góður við þennan eða þennan“. Hvernig staðan er, 

þannig að viss, hvað á að segja, það ríki trúnaður á milli. Maður ber hagsmuni 

barnsins fyrir brjósti, alltaf, líka þegar illa gengur“. Undir þetta tekur kennari í 

Túnsskóla: „Virkir foreldrar sem vilja sjá hlutina frá fleiri en einni hlið er 

langsterkasta vopnið.... en foreldrar sem vita hvernig börnin þeirra eru og gera 

sér grein fyrir veiku hliðum þeirra líka, ekki bara sterku hliðunum og eru tilbúnir 

að taka á þessu með okkur þá höfum við oft náð frábærum árangri“. 

 Kennari í Hellaskóla telur einnig mikilvægt að vera í góðum samskiptum 

við foreldrana svo þeir geti verið vel upplýstir um að verið er að vinna í máli 

barns þeirra: „Það er mjög mikilvægt að vera í góðum samskiptum við foreldrana. 

Vegna þess að annars fá þeir það á tilfinninguna að við séum ekki að gera neitt 

og við þurfum að vera, sko, miklu duglegri við verðum að vera dugleg við að 

upplýsa hvert einasta atriði, hvern einasta þátt sem við vinnum. Segja frá því að 

við gerðum þetta, ég talaði við þennan og þennan og þennan og segja foreldum, 

já, vera dugleg að segja þeim hvað við erum að gera. Því að hérna þá líka erum 

við í meiri samskiptum og þá geta foreldrarnir líka komið, já en, þetta gerðist nú 

samt og þá fáum við aftur meiri upplýsingar.  

Kennarar Hellaskóla lögðu á það gríðarlega áherslu að þeir hefðu fyrir 

fund lausn í huga. Nanna Kristín Christiansen (2010) kemur einmitt inn á það í 

bók sinni Skóli og skólaforeldrar: Ný sýn á samstarfið um nemandann að kennari 

eigi ekki að ræða vanda barns án þess að ætla með einhverjum hætti að koma að 

lausn hans (bls. 196). Kennararnir höfðu jafnframt orð á því að stundum væri 

hægt að stilla upp einhvers konar vali, í öðrum tilfellum væri í raun aðeins ein leið 

fær og því ekki um eiginlegt val að ræða. Sömu sögu var að segja í Túnsskóla en 

þar er unnið eftir agastefnu SMT og lausnin því gjarnan í formi einhvers konar 

umbunarkerfis. 

 

6.3 Fundur með foreldrum 

Þeir kennarar sem tekin voru viðtöl við í Túnsskóla voru allir sammála um að 

viðtöl við foreldra gerenda vegna eineltis fari alltaf fram í skólanum og þá helst á 

skólatíma. Einn kennarinn sagði til að mynda að fyrir honum væri þetta 

vinnutímavandamál sem ætti að vinna með í skólanum á vinnutíma en ekki að 

draga það út fyrir hann þar sem þá væru kennarar komnir út á grátt svæði. Það 

hefði þó komið fyrir að hann hefði tekið símtöl utan vinnutíma heim til sín. 

 Einn kennari úr Túnsskóla sagðist þó hafa farið heim til nemanda þegar 

upp kom alvarlegt mál sem varðaði rafrænt einelti og þurfti að leysa á staðnum. 

Kennarinn hringdi í því tilviki einfaldlega heim til foreldranna og spurði hvort 

hann mætti ekki kíkja aðeins í heimsókn. Í heimsókninni sagði kennarinn frá 

vandamálinu og var leyst úr því á staðnum. Í slíkum tilvikum þótti kennaranum 

sjálfsagt að fara út fyrir skólann með eineltið og vílaði greinilega ekki fyrir sér að 

fara með vinnuna út fyrir vinnutíma sinn. Í þessu tilviki þekkti kennarinn 

foreldrana þokkalega þar sem nemandinn hafði verið í bekk hjá honum í nokkur ár 

og hafði það áhrif á þá ákvörðun kennarans að fara heim til nemandans. 

Kennarinn sagði jafnframt: „Það er ekki víst að ég hefði þorað að fara heim til 

hvaða foreldris sem er... ég veit það ekki.”  

Á fundinum sjálfum sitja oft umsjónar- eða bekkjarkennari, skólastjóri, 

deildarstjóri og námsráðgjafi en foreldrar gerendanna mæta sem og gerendurnir 

sjálfir. Séu fleiri gerendur en einn mæta þeir ýmist allir í einu með foreldrum 

sínum á fundinn eða hver og einn á sérfund. Kennararnir í Túnsskóla mæla með 

því að rætt sé í byrjun aðeins við einn geranda og foreldra hans í einu en þó hafi 

það sýnt sig að þekki kennarinn foreldra gerendanna nægilega vel til að treysta á 

gott samstarf þeirra á milli sé oft gott að hitta þau saman og setja lausnina í þeirra 

hendur. Séu foreldrarnir ekki samstíga getur komið upp sú staða að þeir fari að 

kenna börnum hvors annars um eineltið og eins og kennari í Túnsskóla sagði: 

„…það er kannski einn sem er lagður í einelti og það eru kannski þrír til fjórir 

nefndir sem gera það og kalla þá foreldra saman og segja „Sko nú er bara þetta 

undir ykkur komið. Talið þið ykkur saman á milli líka” ekki bara að ég sé að tala 

við þig og svo við þig og svo við þig. „Þið þurfið líka að vita það að krakkarnir 

ykkar sameinast um það að vera leiðinleg við þennan einstakling” og ég er búin 

að gera þetta oftar en einu sinni og einu sinni svínvirkaði þetta og það var bara 

„Já! Nú verður bara sameinast um það og við tökum á því” og það hefur líka 

verið „Já hann gerði það bara af því að hann er að herma eftir syni eða dóttur 

þinni” þannig að þá er farið að koma með ásakanir innan þess hóps og það er 

ekkert sérstakt að eiga við það heldur. Þá er það stundum verr af stað farið en 

heima setið með það. En oftar en ekki dugir það vel. En það getur verið pínu 

tvíeggja, það fer svolítið eftir því hvaða hópur þetta er. Hvaða foreldra er ég með 

þarna, er mér óhætt að leiða þau saman eða verður það kannski bara verra? Það 

er bara persónulegt mat í hvert skipti hjá bekkjarkennaranum hvernig hann gerir 

þetta. Ég hef oft, ef maður tekur fast á þessu strax sem bekkjarkennari og ekki 

komið inn í eineltisferlið, þá nær maður að stoppa þetta áður en maður þarf að 

gera þetta að einhverju stærra. Og það er best ef maður getur það, en ef maður 

nær ekki að gera það þarf maður að fá fleiri í það.  

 Fundir með foreldrum gerenda fóru í langflestum tilvikum fram í 

Hellaskóla sjálfum. Einstaka fundir fóru þó fram annars staðar eða í húsnæði 

sveitarfélagsins en þá var um að ræða flóknari mál sem voru að hluta eða alveg 

komin inn á borð félagsmála- eða fræðsluyfirvalda sveitarfélagsins. Lögð er á það 

nokkur áhersla í Hellaskóla að kennari njóti stuðnings við vinnslu eineltismála. Þá 

fær hann gjarnan deildarstjóra, skólastjóra, hjúkrunarfræðing, námsráðgjafa eða 

hvern þann sem gefur sér tíma hverju sinni eða jafnvel þekkir sérstaklega vel til 

nemenda til að aðstoða sig. Sama var uppi á teningnum í Túnsskóla, þar virðist 

það þó velta meira á kennaranum hverju sinni, hvort hann teldi sig þurfa stuðning, 

annar kennaranna í Túnsskóla komst svo að orði: „Ef ég treysti mér ekki í fundinn, 

sem getur alveg verið, þetta er foreldri sem ég er hrædd um að valti hreinlega yfir 

mig ... þá fæ ég deildarstjóra eða skólastjóra með mér“. Það getur valdið 

kennurum kvíða ef foreldri er ekki fúst til samvinnu, ber ekki virðingu fyrir þeim 

eða sýnir þeim jafnvel dónaskap eða yfirgang. 

 Í einstaka tilvikum hafa utanaðkomandi aðilar verið kallaðir til aðstoðar 

við lausn eineltismála, í Hellaskóla minntist kennari á afar flókið mál sem hafði 

grasserað um nokkuð langa hríð og gerendur þar voru óvenju margir. Því fékk 

skólinn sérfræðing í eineltismálum til aðstoðar í gegnum fræðsluyfirvöld 

sveitarfélagsins og reyndist það þeim dýrmæt aðstoð. Um var að ræða nokkuð 

umfangsmikið mál þar sem gerendur voru margir og foreldrar margir hverjir 

ósáttir við að þeirra barn væri í þeim hópi. Kennurunum þótti því gott að fá 

þennan utanaðkomandi stuðning auk þess sem alvarleiki málsins varð öllum 

viðkomandi ljós.  

Þá hafði kennari í Túnsskóla eitt sinn lent í að þegar kom að því að sækja 

utanaðkomandi aðstoð, kom í ljós að fjölskylda geranda var þá þegar komin inn á 

borð félagsmálayfirvalda sveitarfélagsins og var málið því unnið áfram þar. Þegar 

svo er komið er málið að vissu leyti komið úr höndum kennarans. Annar kennari 

Túnsskóla sagði það jafnframt hafa komið fyrir að fulltrúi félagsmálayfirvalda 

væri kallaður til að sitja fund með foreldrum gerenda ásamt kennurum og öðrum á 

skólans vegum. Þá væri málið komið á nokkuð alvarlegt stig og væri með þessu 

verið að senda foreldrum þau skilaboð.  

Kennarar beggja skóla lögðu áherslu á að vanda beri viðmót þegar rætt er 

við foreldra. Einn kennara Hellaskóla lýsti þessu svo: „Ég held líka að lykillinn 

soldið í svona málum sé okkar viðmót, okkar sem vinnum hérna í skólanum, 

hvernig er tónninn í röddinni, hvernig erum við þegar við erum að tala við 

foreldrið. Hvaða orð við veljum, barnið þitt er að leggja í einelti, komdu og 

sæktu hann ...“. Þá sagði hann mjög auðvelt að stuða foreldrana og þá sérstaklega 

foreldra gerenda ef nærgætni væri ekki viðhöfð. Eins og kom fram hér að framan 

er misjafnt hvort kennarar nota strax orðið einelti eða tala um samskiptavanda. 

Mikilvægt er að kennarar haldi ró sinni en séu jafnframt ákveðnir þegar rætt er við 

foreldra. 

Einn kennaranna sem rannsakendur hittu í Hellaskóla hafði sérstaklega á 

því orð að hann notaði síður orðið einelti: „… ég svona reyni að taka mér ekkert 

einelti í munn, mér finnst það vera ofnotað, mér finnst þetta ljótt orð, mér finnst 

vera farið alltof illa með þetta orð“. Hann kvaðst þó nota orðið einelti þegar 

komið væri á hreint að örugglega væri um einelti að ræða. Hann taldi þó að í 

flestum tilvikum væri um samskiptavanda að ræða og því ætti að kalla hann því 

nafni frekar en einelti. Kennari þessi kvaðst þó hafa lent í tilviki þar sem hann 

fékk símtal frá móður sem tilkynnti einelti og tók afar sterkt til orða. Þá notaði 

kennarinn orðið einelti í samtali við foreldra meints gerenda og tjáði foreldrinu 

jafnframt að móðir þolandans hefði kveðið fast að orði þegar hún hafði samband 

við skólann. Málið reyndist svo fremur auðleyst og tókst kennaranum að klára það 

næsta skóladag, næsta símtal til foreldra meints gerenda hljómaði því á nokkuð 

annan veg, „Þegar ég svo hringdi tilbaka og sagði þeim hver staðan væri þá 

sagði ég semsagt að þetta væri kannski ekki alveg eins sterkt og orðið væri“.  

Kennarar í Túnsskóla sögðust vissulega nota orðið einelti þegar öruggt 

væri að um slíkt væri að ræða, þeir byrjuðu þó yfirleitt á að ræða við foreldra 

meints geranda um líðan hans og hvort þau hafi orðið vör við að hann sé að stríða, 

„... við byrjum á því að við tölum um hvort að Sigga líði illa og hvort þau hafi 

orðið vör við þetta að hann sé að stríða og að hann sé svona, og við höfum séð að 

hann, þetta sé orðið að okkar mati eða muni verða að einelti eftir því hvernig það 

er...“. Þannig reyna kennarar Túnsskóla að fá foreldrana til að leggja eitthvað til 

málanna og fá fram þeirra sjónarmið.  

Kennarar beggja skólanna sögðu foreldra í langflestum tilfellum tilbúna að 

vinna með kennaranum að því að leysa vandann. Í einstaka tilfellum hafði þó 

komið upp sú staða að foreldrar væru ekki tilbúnir að viðurkenna hlut barns síns í 

eineltinu eða eins og kennari úr Hellaskóla orðar það:“... yfirleitt alltaf, í 

langflestum tilvikum þá eru foreldrarnir með okkur, kannast við einhverja hegðun 

eða takta ... ég hef allaveganna lent í því einu sinni að foreldrar, þú veist, urðu á 

móti sko gátu ekki trúað því að barnið þeirra væri í þessu og þolandinn sem var, 

umræddur þolandi var ómögulegur. Hann hafði hina og þessa gallana og átti 

ekkert erindi í skólann og allt þetta. En það geta verið náttúrulega rosalega erfið 

og krefjandi viðtöl. En það er samt sem áður mikilvægt að láta svoleiðis viðtal, 

sko, enda í sátt. Það þýðir ekkert annað, þó ég sé ósammála foreldrunum og sé 

ekki, já sé mjög ósátt við þeirra skoðanir, að hérna, þá hjálpar það ekki neitt að 

hérna, að láta það endilega endalaust í ljós. Maður þarf að vinna þetta, þá er 

þetta bara miklu meira langhlaup og verður náttúrulega erfiðara mál“. 

Kennari í Túnsskóla taldi einmitt mikilvægt að hafa hugfast að nánast 

undantekningarlaust bæru foreldrar hag barna sinna fyrir brjósti en væru misvel í 

stakk búnir að takast á við og leysa úr vandanum. „Þetta er bara fólk að reyna að 

gera sitt besta. Alveg í 99% tilvika vilja foreldrar börnunum sínum það besta og 

foreldrarnir eru bara eins og börnin misfélagslega hæfir og allt það. Og ég, við 

megum ekki líta framhjá því að það er fullt af foreldrum sem bara hafa meira en 

nóg með sjálf sig, bara lífið. Og hafa kannski ekki svo mikið aukalega til að 

standa í því að brasa í því hvort barnið þeirra leggur einhverja aðra í einelti“.   

Kennarar Túnsskóla lögðu mikið uppúr því að hafa eitthvað í höndunum 

þegar kæmi að samtali við foreldri, svo sem skráningar úr Mentor. Geri foreldri 

sér enn ekki grein fyrir alvarleika málsins getur kennari farið þá leið að kalla til 

deildarstjóra, skólastjórnendur eða utanaðkomandi aðila frá fræðslu- eða 

félagsmálayfirvöldum sveitarfélagsins.  

Kennararnir sem rætt var við úr Túnsskóla voru sammála um að 

eineltismál væru erfiðustu málin sem taka þyrfti á í skólanum. Kennari úr 

Túnsskóla byrjaði viðtalið á því að segja þetta um einelti; „... þetta er alltaf 

rosalega erfitt, ég ætla bara að byrja á að segja það.” Kennararnir sögðu það 

erfiðast við eineltismálin þegar foreldrar gerenda viðurkenndu ekki að barn þeirra 

væri gerandi eða stæði að slíkum málum. Einn kennari úr Túnsskóla sagði að „... 

ef að foreldrið er ekkert fúst til samvinnu þá erum við aftur á móti komin í mjög 

vond mál” og hélt áfram að útskýra það með því að segja að þá væri vandamálið 

væntanlega heima en ekki skólans. Með því átti kennarinn við að nemandanum 

liði illa og væri orsök þess að finna heima hjá honum fremur en að hægt væri að 

tengja vanlíðanina við skólann þar sem foreldrarnir voru ekki tilbúnir til að 

viðurkenna þátttöku nemandans í eineltinu og það gæti því verið vísbending um 

að ekki væri allt með felldu heima við. Kennarinn tók þó fram að einelti væri 

alltaf vandamál skólans en undirliggjandi vandinn kæmi oftast heimanað í slíkum 

tilfellum. Stangist sjónarmið foreldra og kennara svo mikið á að ekki sé hægt að 

leysa vandamálið sem er fyrir höndum er mikilvægt að allir aðilar leggi sig 

fullkomlega fram við að sjá vandamálið í víðara samhengi og nái að komast að 

sameiginlegri niðurstöðu (Nanna Kristín Christiansen, 2011, bls. 117). 

 Ef foreldrar gerenda gera lítið úr eineltinu, getur það verið jafn erfitt 

viðureignar og þegar þeir afneita eineltinu algerlega. Þetta kemur fyrir ef foreldrar 

viðurkenna eineltið og þátt barns síns í því sem geranda en gera lítið úr því og líta 

vandann ekki alvarlegum augum. Þegar kennari úr Túnsskóla var spurður hvort 

honum fyndist munur á viðbrögðum foreldra gerenda þegar þeim var sagt frá 

eineltinu eftir því hvort um væri að ræða föður eða móður svaraði hann: „Já mér 

finnst feðurnir oftar segja svona: Já, já strákar eru bara strákar.” Slík viðbrögð 

taldi kennarinn sýna fram á að þessar fréttir ristu ekki mjög djúpt og að 

foreldrarnir væru ekki að taka þessu nógu alvarlega. Feðurnir segja oftar „... 

strákar eru alltaf að slást ... slást þeir bara ekki upp á þetta?” og eru þá 

hugsanlega að minnast þess sem þeir muna úr æsku sinni.  Sami kennari sagði 

síðan frá viðbrögðum móður þegar sonur hennar var nefndur sem gerandi og sagði 

að þær væru fljótar að æsa sig, fara í vörn og segja: „Já en hérna minn sonur ... 

honum er líka strítt!” Þó að þær segi þetta þarf ekki endilega að vera að sonur 

þeirra verði fyrir einelti á þeim tímapunkti heldur hefur komið fyrir að mæður 

segi: „Já, já, það getur vel verið að hann stríði en það er líka bara vegna þess að 

honum var svo oft strítt í öðrum bekk” en nemandinn er hugsanlega kominn í 

sjötta bekk. En þegar mæðurnar lenda í því að stelpurnar þeirra hafi gerst uppvísar 

að einelti sem inniheldur „undirróðursstarfssemi” eins og kennari í Túnsskóla 

orðaði það, bregðast þær öðruvísi við en þær virðast taka það nærri sér. Þegar um 

svoleiðis atvik er að ræða taka feðurnir þetta ekki eins nærri sér því þeir skilja 

þetta ekki. Samkvæmt einum kennaranum eru stelpusamskiptin þannig að þær 

útiloka og pískra um aðra í bekknum og gjóta augunum að einhverjum sem gæti í 

hugum flestra verið ósköp saklaust en í huga ungra ómótaðra stelpna getur þetta 

þýtt margt. Einn kennari úr Túnsskóla útskýrði þetta með því að segja: 

„Stelpurnar aftur, það er þetta baktal og það er svona augnaráð og viðmót. Þetta 

er nóg til að dagurinn sé ónýtur hjá einhverjum. Það er nóg semsagt eitthvað 

svona til að eyðileggja daginn og það er þetta sem er miklu erfiðara að leysa 

einhvern veginn. Þær einhvern veginn, þær eru með þennan blessaða replay takka 

í hausnum á sér, þær lenda í því að einhver horfir á þær eða segir eitthvað eða 

hvíslar svona, þá eru þær allan daginn: Hvað ætli hann hafi sagt? Hvað ætli þeir 

hafi verið að tala um? Þeir hafa örugglega sagt að ég hafi verið í ljótum skóm eða 

örugglega sagt að ég væri eitthvað... Þá geta þær spólað í spínatinu allan daginn 

að hugsa um það á meðan að strákur segði: Hvað sagðiru? og þá slást þeir upp á 

það og þá er það búið. Það er einhvern veginn miklu þægilegra oft að gera út um 

mál hjá strákum. Það er mín reynsla.” 

 Foreldrarnir sem réttlæta eineltið vegna þess að þau fara eftir aldagamla 

máltækinu „auga fyrir auga, tönn fyrir tönn” fara í vörn þar sem þau viðurkenna 

ekki raunverulega sekt barns síns. Eins og einn kennari úr Túnsskóla sagði: „En 

svo er náttúrulega erfiðast viðureignar þegar foreldrarnir viðurkenna ekki sekt 

barnsins síns og segja: Hann er bara að svara fyrir það því þessi sem hann er að 

stríða er alveg ómögulegur og óþolandi og hann má alveg berja á móti og ég er 

sko búin að segja honum að hann megi það alveg!” Kennarar lögðu áherslu á að 

ræða málin og vísa í þau gögn sem þeir hafa í höndunum.  

 Stundum kemur það fyrir að foreldrar bara viðurkenna alls ekki að það sé 

til staðar einhverskonar einelti og um það sagði kennari úr Túnsskóla: „En 

stundum og það hefur komið fyrir að foreldrar eru samt sem áður ekki alveg að 

kaupa það og vilja bara standa með sínu barni sama á hverju gengur þó að öll 

gögn sýni öfugt.” Þá verða kennararnir að reyna að skipuleggja kennslu sína og 

bekkjarstjórnun þannig að núningur milli geranda og þolanda sé sem allra 

minnstur í skólanum þar sem þeir þurfi aldrei að vera saman í hópum, ekki nálægt 

hvor öðrum í stofunni og jafnvel hefur verið brugðið á það ráð að stía geranda og 

þolanda alveg í sundur með því að setja þá í sitthvorn bekkinn. Kennarar gáfu ekki 

í skyn hvort þeir væru í raun ánægðir með þessa aðferð en nefndu hana sem 

nokkurs konar neyðarúrræði.  

 Sumt einelti er í raun það sem mætti kalla viðurkennt út í samfélaginu en 

það er til dæmis þegar gáfað fólk og góðir námsmenn eru kallaðir nördar. 

Þesskonar nafngiftir geta verið sagðar í meinlausu gríni en afleiðingarnar geta 

verið miklar fyrir þann sem verður fyrir því með tilheyrandi vanlíðan og skömm. 

Þetta getur verið sérstaklega erfitt viðureignar þar sem slíkar nafngiftir eru notaðar 

hvar sem er í samfélaginu eða á heimilinu, í sjónvarpi, útvarpi og svo framvegis. 

Því getur það verið erfitt fyrir kennara að kalla foreldra geranda sem notar ítrekað 

slíkar niðrandi nafngiftir um þolandann á fund þar sem þau sjá aðeins saklaust 

grín og jafnvel hrós í þessum orðum. Kennari í Túnsskóla sagði að foreldrar hefðu 

sagt í viðkvæmum viðtölum varðandi slíkt einelti: „Já nördinn? Það er bara flott, 

góður námsmaður, duglegur og það er engin skömm fyrir það.” Þetta sýnir bara 

að sum stríðni þykir foreldrum og nemendum í lagi, jafnvel þó að hún geti orðið 

að einelti og valdi einhverjum óþægindum.  

 

6.4 Eftirfylgni  

Lagist eineltið ekki fljótlega eða kennaranum finnst þörf á er gerð önnur könnun 

innan bekkjarins. Séu niðurstöður hennar að eineltið viðgangist ennþá er enn á ný 

hringt heim til foreldra geranda og fundur boðaður. Þetta er gert tvisvar til þrisvar 

áður en sú leið telst fullreynd. Gangi þetta ekki er barnið sent til sálfræðings og 

lagist eineltið ekki og hvorki sálfræðingur, kennari né foreldrar geranda fá neinu 

tauti við hann komið verður umsjónar- eða bekkjarkennarinn að taka til sinna 

ráða. Þau felast að mestu í að bekkjarstjórnun og kennslu er breytt til að gerandi 

og þolandi hafi sem allra minnstan snertiflöt með því að stía þeim alveg í sundur í 

stofunni, láta þá aldrei saman í hópavinnu og fylgjast grannt með þeim í 

skólastofunni sem og utan hennar.  

Nokkur munur var á milli skólanna hvort og þá hvernig eftirfylgni 

eineltismála væri háttað. Í Hellaskóla lögðu kennararnir allir sem einn mikið 

uppúr því að fylgja málum eftir, þó búið væri að leysa úr vandanum þá ætti 

kennarinn skilyrðislaust að vera í sambandi við foreldra bæði þolanda og gerenda 

í nokkur skipti eftir að málið klárast. „Ég man eftir einu máli, það var bara, sem 

var komið í góðan farveg og var, já að lagast en ég skrifaði það bara í dagbókina 

mína, hringja heim, hringja heim, hringja heim, þetta var bara einu sinni í 

mánuði yfir heilan vetur“.  

Eftirfylgninni sinna þeir meðal annars til að ganga úr skugga um að 

vandinn sé vissulega leystur en eineltið hafi ekki aðeins breyst eða færst til. „... 

svo er eins og málið klárist ... passa sig á að heyra samt í foreldrum svona 

allavega tvisvar, þrisvar eftir þetta bara til svona að heyra í þeim hljóðið og þá 

fáum við kannski, barnið er jafnvel að segja eitthvað heima sem við vitum ekkert 

af“. Þá töldu kennararnir í Hellaskóla að eftirfylgnin væri jafnframt vel til þess 

fallin að hughreysta foreldra og minnka hjá þeim kvíða. Þetta ætti sérstaklega við 

um foreldra sem væru áhyggjufullir yfir því að barn þeirra væri gerandi í 

eineltismáli. 

Kennarar beggja skólanna höfðu á því orð að það sem oft gleymdist í 

umræðu um einelti væri sú staðreynd að bæði þolendur og gerendur eru 

skjólstæðingar skólans og oftar en ekki sama kennarans. „... gerandinn og 

þolandinn eru báðir mínir skjólstæðingar. Ég þarf að reyna að passa uppá það að 

þolandanum líði betur og gerandanum líði betur. Vegna þess að þetta eyðist 

ekkert út ef að gerandanum líður ennþá illa þó hann hætti að stríða, hann fer þá 

bara að stríða einhverjum öðrum eða fer í einhverja aðra áhættuhegðun með 

sjálfan sig“.  

 Kennarar Túnsskóla lögðu á það ríka áherslu að gerendur eineltis væru 

almennt góðir krakkar sem stríddu við vanlíðan og þyrftu aðstoð. Þeir höfðu 

jafnframt á því orð að oft á tíðum áttuðu gerendur eineltis sig ekki á þeim 

sárindum sem þeir valda „... þetta eru ekkert vondir krakkar og þau átta sig 

stundum ekkert á því hvað þau eru í raun og veru grimm“. Þá sögðust kennararnir 

hiklaust vísa nemendum sem líður illa til námsráðgjafa, jafnt gerendum sem 

þolendum, til að reyna að finna út hvaðan vanlíðanin er sprottin.  

  Kennarar Hellaskóla töldu brýnt að hafa í huga að þegar eineltismál kemur 

upp í bekk ættu nemendur yfirleitt eftir að vera í skólanum í einhver ár. „Það 

skiptir bara svo miklu máli hérna eru börn kannski í 5., 6. og 7. bekk sem eiga 

eftir að vera hérna í mörg, mörg, mörg ár, að þau upplifi sig ekki sem tapara“. 

Því sé mikilvægt að byggja nemendur upp og leggja áherslu á að öllum geti orðið 

á og allir geti bætt sig, jafnvel eftir mikil mistök. 

7. Umræður 

Rannsóknin sjálf hefur ýmsa kosti en jafnframt einhverja galla. Almennt er miðað 

við að rýnihópa skipi á bilinu fjórir til tólf einstaklingar og ber að miða fjöldann 

við að öllum gefist jafnir möguleikar á að tjá sig en hópinn skipi um leið nægilega 

margir til að fá megi fram ólík viðhorf og sjónarmið (Casey og Krueger, 2000, 

bls. 10). Höfundar höfðu gert sér vonir um að hitta þriggja manna hópa í þremur 

skólum en sökum anna kennara urðu þeir færri og fámennari. Hér skipuðu annan 

hópinn þrír kennarar og hinn aðeins tveir og líklegt að höfundar hefðu fengið fram 

fjölbreyttari hugmyndir og viðhorf hefðu hóparnir verið fjölmennari. Í svo 

fámennum hópum gefst þátttakendum þó betra færi á að tjá viðhorf sín og 

skoðanir og binda höfundar því vonir við að hafa tekist að fanga skoðanir þeirra 

sem hópana skipuðu. Eins og fram hefur komið voru hóparnir aðeins tveir talsins 

en almennt er talið að með fleiri hópum fáist betri yfirsýn á umræðu og viðhorf til 

viðfangsefnisins og má því ætla að höfundar hefðu þurft að hitta fleiri hópa til að 

fá almennilega heildarsýn (Casey og Krueger, 2000, bls. 9 og 27; Sóley. S. 

Bender, 2003, bls. 88-89). 

 Siðferðilega þætti ber jafnframt að hafa í huga þegar rannsókn sem þessi er 

gerð, huga verður að reglum er lúta að persónuupplýsingum, skráningu þeirra og 

meðferð. Þá er brýnt að þátttakendur geri sér frá upphafi grein fyrir tilgangi 

viðtalsins og hvers er krafist af þeim. Ennfremur ber að undirstrika að nafnleyndar 

verði gætt við greiningu gagna og einstakir þættir viðtala komi ekki til með að 

vera raktir til einstaklinga (Sóley S. Bender, 2003, bls. 93). Áður en að viðtali 

kom voru þessir þættir ræddir í þaula við viðmælendur auk þess sem nauðsyn 

hljóðupptöku var rædd og hvernig yrði staðið að eyðingu gagna eftir greiningu.  

 Nokkurn vanda ber að höndum þegar meta á réttmæti rannsóknar sem 

þessarar. Ekkert eitt sjónarmið telst vera réttara en annað og endanleg viðmið um 

réttmæti ekki til. Þar sem viðtalsrannsóknir svo sem rýnihópaviðtöl felast öðru 

fremur í samskiptum manna í millum verður réttmæti þeirra seint tryggt með 

tæknilegum aðgerðum. Þó má horfa til nákvæmni og trúverðugleika gagna og 

rannsóknarinnar í heild. Þá er mælt með að rannsakandi taki saman meginatriði í 

lok viðtals. Með því má tryggja að skilningur rannsakanda sé sem líkastur 

skilningi þátttakenda á því sem rætt hefur verið og sýn þátttakenda á viðfangsefni 

komist til skila (Helga Jónsdóttir, 2003, bls. 79-80). Höfundar lögðu sig fram um 

að gæta hlutleysis og sýna viðmælendum fyllstu einlægni. Ennfremur gerðu 

höfundar sitt besta til að fanga skilning viðmælenda á viðfangsefninu meðal 

annars með því að taka saman meginatriði og endursegja það sem viðmælandi 

sagði með eigin orðum. 

 Sú lítt rædda staðreynd að jafnt þolendur sem gerendur eru skjólstæðingar 

kennara og hann skuli því gæta hagsmuna þeirra beggja vekur sérstaka athygli 

höfunda. Þetta sjónarhorn heyrist sjaldan ef nokkurn tímann þegar rætt er um 

einelti en á svo sannarlega vel við. Í því felst að kennara leyfist ekki að horfa á 

geranda sem illmenni heldur barn í vanda sem á hafa orðið mistök. Kennari þarf 

því að einbeita sér að því að leysa eineltismál fljótt og örugglega því aðeins 

þannig verði velferð bæði þolanda og geranda tryggð.  

 Í ljós kom að samskipti við foreldra fylgja að mestu eða öllu leyti 

almennum reglum um samskipti manna á milli. Kennarar lögðu áherslu á að vera 

reglulega í samskiptum við foreldra, sýna þeim virðingu og vinna þannig að því 

að byggja upp gagnkvæmt traust. Sé það til staðar eru allir aðilar betur í stakk 

búnir til að takast á við vanda sem kann að koma upp svo sem eineltismál. 

Höfundar telja mikilvægi þessa seint verða tíundaða nægilega og koma eflaust til 

með að hafa þetta bak við eyrað þegar út á starfsvettvang er komið.  

 Þeir kennarar sem rætt var við lögðu allir á það mikla áherslu á að hafa 

allar upplýsingar uppi á borði, skráningar úr Mentor, niðurstöður líðankannanna 

og upplýsingar frá öðrum kennurum. Með því að hafa þessi gögn í höndunum 

hljóta að aukast líkurnar á því að allir aðilar geri sér grein fyrir alvarleika málsins 

og verði tilbúnari til að vinna að sameiginlegri lausn.  

 Það vakti athygli höfunda að leyfi þolanda þurfi í Hellaskóla til að vinna 

að úrlausn eineltismáls af fullum þunga. Laga- og siðferðilegar skyldur kennara 

gagnvart nemendum sínum eru nokkuð skýrar eins og þær birtast í lögum um 

grunnskóla, Aðalnámskrá og siðareglum Kennarasambands Íslands. Kennara ber 

að vinna að því að tryggja mannréttindi allra nemenda sinna og  berjast gegn 

hverju því ranglæti sem nemendur kunna að verða fyrir. Eftir á að hyggja hefðu 

höfundar viljað fá nánari útskýringar á þessari vinnureglu og hvers konar vinna fer 

í gang ef þolandi vill ekki aðstoð. Höfundar treysta sér ekki til að leggja dóm á 

þessa vinnureglu án frekari upplýsinga. 

 Við rannsókn sem þessa vakna ýmsar nýjar spurningar. Áhugavert væri til 

að mynda að skoða hvaða leiðir má nota til að virkja óvirka foreldra og takast á 

við þá foreldra sem ekki eru tilbúnir að viðurkenna að barn þeirra leggi í einelti. 

Þó er það svo, eins og kennarar sem rætt var við höfðu á orði, að eineltismál eru 

eins misjöfn og þau eru mörg og því ólíklegt að hægt sé að finna algilda lausn á 

slíkum vanda.  

Að lokum velta höfundar því fyrir sér hvort ekki sé þörf á meiri fræðslu 

um einelti og eineltisáætlanir í kennaranáminu. Þrátt fyrir lengingu 

kennaranámsins virðist lítið hafa bæst við. Án slíkrar fræðslu sjá höfundar vart 

fyrir sér að þeir verði í stakk búnir til að takast á við eineltismál þegar á 

starfsvettvang er komið. 

9. Lokaorð 

Lagt var upp með rannsóknarspurninguna: Hvernig er best að haga samskiptum 

kennara við foreldra gerenda eineltis? Henni er best svarað með því að segja að í 

öllum samskiptum skóla og foreldra er nauðsynlegt að gagnkvæmt traust og 

virðing ríki. Kennara ber ávallt að hafa í huga að nemendur hans, hvort sem þeir 

eru gerendur eða þolendur, eru hans skjólstæðingar og hann skal bera hag þeirra 

fyrir brjósti. Brýnt er að kennarar njóti stuðnings þegar kemur að erfiðum málum 

og njóti þeirrar aðstoðar sem til þarf.  

Fylgiskjal 1: Leyfisumsókn til fræðsluyfirvalda sveitarfélags 

Fræðsluyfirvöld 

 

       Akureyri, 20. janúar 2012 

 

Vegna rannsóknar í tengslum við lokaverkefni frá Háskólanum á Akureyri.  

Við erum nemar á 3. ári við kennaradeild Háskólans á Akureyri og erum að 

undirbúa rannsókn í tengslum við gerð B.ed. lokaverkefnis okkar. Viðfangsefni 

verkefnisins er samstarf heimilis og skóla með áherslu á þá kúnst að ræða við 

foreldra gerenda eineltis.  

Því sækjum við um leyfi til að taka hálfstöðluð viðtöl við 2 til 3 kennara í 4 til 5 

grunnskólum í byggðalaginu. Þeir skólar sem við höfum í huga eru skóli, skóli, 

skóli, skóli og skóli. Við myndum þá hafa samband við skólastjóra sem myndu 

vonandi aðstoða okkur við að komast í samband við þá kennara sem hefur farist 

samskipti við foreldra gerenda eineltis vel úr hendi.  

Viðmælendur koma til með að skrifa undir upplýst samþykki (sjá fylgiskjal) þar 

sem fram kemur að viðtölin séu tekin upp, hvorki skólar né kennarar komi til með 

að vera nafngreindir í verkefninu og upptökum verði eytt eigi síðar en 1. 

september 2012. 

Markmið rannsóknarinnar er að taka saman hagnýtar leiðir til að nálgast og ræða 

við foreldra gerenda eineltis í grunnskólum. Þá bindum við vonir við að rannsókn 

þessi geti nýst sem undirbúningur fyrir frekari rannsóknir sem gætu í framtíðinni 

mögulega leitt til leiðbeininga sem nýtast kennurum í starfi. Rannsóknin er unnin í 

samstarfi við leiðbeinanda okkar Ársæl Má Arnarson, prófessor í 

félagsvísindadeild Háskólans 

 

Virðingarfyllst,  

Bjarnheiður Jónsdóttir      Elín Birna Vigfúsdóttir 

ha100299@unak.is                 ha090612@unak.is 

s. 868 3301       s. 868 1650 

Fylgiskjal 2: Bréf til skólastjóra 

 

Kæri skólastjóri,  

 

Við erum nemar á 3. ári við kennaradeild Háskólans á Akureyri og erum að vinna 

að B.ed. lokaverkefninu okkar. Viðfangsefni verkefnisins er samstarf heimilis og 

skóla með áherslu á þá kúnst að ræða við foreldra gerenda eineltis.  

Markmið verkefnis okkar er að taka saman hagnýtar leiðir til að nálgast og ræða 

við foreldra gerenda eineltis í grunnskólum. Þá bindum við vonir við að verkefni 

þetta geti nýst sem undirbúningur fyrir frekari rannsóknir sem gætu í framtíðinni 

mögulega leitt til leiðbeininga sem nýtast kennurum í starfi. Verkefnið er unnið í 

samstarfi við leiðbeinanda okkar Ársæl Má Arnarson, prófessor í 

félagsvísindadeild Háskólans. 

 Því leitum við til þín og óskum eftir að þú bendir okkur á 2-3 kennara í 

þínum skóla sem gætu verið tilbúnir að aðstoða okkur og hefur farist vel úr hendi 

samskipti við foreldra gerenda eineltis.  

 Viðmælendur koma til með að skrifa undir upplýst samþykki (sjá 

fylgiskjal) þar sem fram kemur að viðtölin séu tekin upp, hvorki skólar né 

kennarar komi til með að vera nafngreindir í verkefninu og upptökum verði eytt 

eigi síðar en 1. september 2012. 

 

 

Með von um góðar undirtektir,  

Virðingarfyllst,  

 

 

Bjarnheiður Jónsdóttir og     Elín Birna Vigfúsdóttir 

ha100299@unak.is     ha090612@unak.is 

s. 868 3301      s. 868 1650 

Fylgiskjal 3: Viðtalsrammi 

Forsaga 

- Aðdragandi? 

- Hvernig orðað ? 

- Skráningar í Mentor / samband við foreldra? 

Undirbúningur 

- Hvernig undirbýrðu fund? 

- Skipulag fundar? 

- Hvernig undirbýrðu foreldra? 

- Undirbúningur nemenda? 

- Hverjir undirbúa? 

Staðsetning og aðstæður fundar 

- Hvar er fundurinn? 

- Hverjir eru á fundi? 

- Hvernig rætt? 

Bakgrunnur kennara 

- Reynsla af eineltismálum? 

- Hvað hefur reynst vel? 

- Eitthvað reynst illa? 

- Er eineltisteymi í skólanum? 

Bekkurinn 

- Er málið rætt við bekkinn í heild? 

- Koma aðrir foreldra að málinu? 

Fylgiskjal 4: Upplýst samþykki 

 

 

 

Upplýst samþykki 

Ég hef verið beðin(n) um að deila reynslu minni og upplifun í 

viðtali vegna B.Ed verkefnis nemenda við kennaradeild 

Háskólans á Akureyri (HA). Leiðsagnarkennari verkefnisins er Ársæll Már 

Arnarson, prófessor á félagsvísindasviði Háskólans á Akureyri.  

Viðtalið verður tekið upp á segulband eða stafrænt hljóðband og síðan afritað 

vegna verkefnisins. Mér hefur verið gert ljóst að ég þarf ekki að svara þeim 

spurningum sem ég treysti mér ekki til að svara eða vil ekki svara.  

Farið verður með allar upplýsingar sem trúnaðarmál og þess vandlega gætt að 

ekki verði hægt að rekja þær. Öllum frumgögnum verður eytt að verkefninu loknu 

eða eigi síðar en 1. september 2012.  

 

Ég samþykki hér með að deila reynslu minni í viðtali eins og því er lýst.  

 

 

 

___________________________                ____________________________ 

Undirskrift viðmælanda    Staður og dagsetning 

 

 

Undirskrift nemanda  til staðfestingar á að upplýsts samþykkis hafi verið aflað: 

 

_________________________ 

Undirskrift nemanda 

